
vidura nIti

విదుర నీతి

Vidura Niti has been extracted from ప్రజాగరపర్వ
(ఉద్యోగపర్వ) ofమహాభారత.

అధ్యాయః ౩౩
వైశమ్పాయన  ఉవాచ ।
ద్వాఃస్థం  ప్రాహ  మహాప్రాజ్ఞో  ధృతరాష్ట్రో  మహీపతిః ।
విదురం ద్రష్టుమిచ్ఛామి   తమిహానయమాచిరమ్ ॥ ౧॥
ప్రహితో  ధృతరాష్ట్రేణ  దూతః క్షత్తారమబ్రవీత్  ।
ఈశ్వరస్త్వాం మహారాజో మహాప్రాజ్ఞ  దిదృక్షతి ॥౨॥
ఏవముక్తస్తు విదురః ప్రాప్య  రాజనివేశనమ్ ।
అబ్రవీద్ధృతరాష్ట్రాయ    ద్వాఃస్థ మాం ప్రతివేదయ  ॥ ౩॥
ద్వాఃస్థ ఉవాచ ।
విదురోఽయమనుప్రాప్తో  రాజేన్ద్ర  తవ శాసనాత్ ।
ద్రష్టుమిచ్ఛతి   తే పాదౌ కిం కరోతు ప్రశాధి  మామ్ ॥ ౪॥
ధృతరాష్ట్ర  ఉవాచ ।
ప్రవేశయ  మహాప్రాజ్ఞం   విదురం దీర్ఘదర్శినమ్  ।
అహం హి విదురస్యాస్య నాకాల్యో జాతు దర్శనే ॥ ౫॥
ద్వాఃస్థ ఉవాచ ।
ప్రవిశాన్తః  పురం క్షత్తర్మహారాజస్య ధీమతః ।
న హి తే దర్శనేఽకాల్యో జాతు రాజా బ్రవీతి  మామ్ ॥౬॥
వైశమ్పాయన  ఉవాచ ।
తతః ప్రవిశ్య  విదురో ధృతరాష్ట్ర  నివేశనమ్ ।
అబ్రవీత్ప్రాఞ్జలిర్వాక్యం   చిన్తయానం నరాధిపమ్ ॥ ౭॥

విదుర నీతి

విదురోఽహం మహాప్రాజ్ఞ  సమ్ప్రాప్తస్తవ  శాసనాత్ ।
యది కిం చన కర్తవ్యమయమస్మి ప్రశాధి  మామ్ ॥౮॥
ధృతరష్త్ర ఉవాచ ।
సఞ్జయో  విదుర ప్రాప్తో  గర్హయిత్వా  చ మాం గతః ।
అజాతశత్రోః  శ్వో వాక్యం సభామధ్యే స వక్ష్యతి ॥౯॥
తస్యాద్య కురువీరస్య న విజ్ఞాతం  వచో మయా ।
తన్మే దహతి గాత్రాణి  తదకార్షీత్ప్రజాగరమ్  ॥ ౧౦॥
జాగ్రతో  దహ్యమానస్య శ్రేయో  యదిహ పశ్యసి ।
తద్బ్రూహి త్వం హి నస్తాత ధర్మార్థకుశలో  హ్యసి ॥ ౧౧॥
యతః ప్రాప్తః   సఞ్జయః  పాణ్డవేభ్యో
న మే యథావన్మనసః ప్రశాన్తిః  ।
సవేన్ద్రియాణ్యప్రకృతిం   గతాని
కిం వక్ష్యతీత్యేవ హి మేఽద్య చిన్తా ॥ ౧౨॥
తన్మే బ్రూహి  విదుర త్వం యథావన్
మనీషితం సర్వమజాతశత్రోః  ।
యథా చ నస్తాత హితం భవేచ్చ
ప్రజాశ్చ  సర్వాః సుఖితా భవేయుః ॥- ॥
విదుర ఉవాచ ।
అభియుక్తం బలవతా దుర్బలం హీనసాధనమ్ ।
హృతస్వం కామినం చోరమావిశన్తి ప్రజాగరాః  ॥ ౧౩॥
కచ్చిదేతైర్మహాదోషైర్న   స్పృష్టోఽసి  నరాధిప ।
కచ్చిన్న పరవిత్తేషు గృధ్యన్విపరితప్యసే ॥ ౧౪॥
ధృతరాష్ట్ర  ఉవాచ ।
శ్రోతుమిచ్ఛామి  తే ధర్మ్యం పరం నైఃశ్రేయసం   వచః ।
అస్మిన్రాజర్షివంశే   హి త్వమేకః ప్రాజ్ఞసమ్మతః   ॥ ౧౫॥
విదుర ఉవాచ ।
రజా లక్షణసమ్పన్నస్త్రైలోక్యస్యాధిపో  భవేత్ ।
ప్రేష్యస్తే   ప్రేషితశ్చైవ   ధృతరాష్ట్ర  యుధిష్ఠిరః  ॥- ॥

2 sanskritdocuments.org

విపరీతతరశ్చ త్వం భాగధేయే న సమ్మతః ।
అర్చిషాం ప్రక్షయాచ్చైవ   ధర్మాత్మా ధర్మకోవిదః ॥- ॥
ఆనృశంస్యాదనుక్రోశాద్ధర్మాత్సత్యాత్పరాక్రమాత్    ।
గురుత్వాత్త్వయి సమ్ప్రేక్ష్య బహూన్క్లేషాంస్తితిక్షతే  ॥- ॥
దుర్యోధనే సౌబలే చ కర్ణే దుఃశాసనే తథా ।
ఏతేష్వైశ్వర్యమాధాయ  కథం త్వం భూతిమిచ్ఛసి ॥- ॥
ఏకస్మాత్వృక్షాద్యజ్ఞపత్రాణి   రాజన్
స్రుక్చ  ద్రౌణీ  పేఠనీపీడనే చ ।
ఏతస్మాద్రాజన్బ్రువతో  మే నిబోధ
ఏకస్మాద్వై  జాయతేఽసచ్చ సచ్చ ॥- ॥
ఆత్మజ్ఞానం  సమారమ్భస్తితిక్షా ధర్మనిత్యతా ।
యమర్థాన్నాపకర్షన్తి    స వై పణ్డిత  ఉచ్యతే ॥- ॥
నిషేవతే ప్రశస్తాని  నిన్దితాని  న సేవతే ।
అనాస్తికః శ్రద్దధాన   ఏతత్పణ్డిత  లక్షణమ్ ॥ ౧౬॥
క్రోధో  హర్షశ్చ  దర్పశ్చ హ్రీస్తమ్భో   మాన్యమానితా ।
యమర్థాన్నాపకర్షన్తి    స వై పణ్డిత  ఉచ్యతే ॥ ౧౭॥
యస్య కృత్యం న జానన్తి మన్త్రం  వా మన్త్రితం  పరే ।
కృతమేవాస్య జానన్తి స వై పణ్డిత  ఉచ్యతే ॥ ౧౮॥
యస్య కృత్యం న విఘ్నన్తి శీతముష్ణం  భయం రతిః ।
సమృద్ధిరసమృద్ధిర్వా   స వై పణ్డిత  ఉచ్యతే ॥ ౧౯॥
యస్య సంసారిణీ ప్రజ్ఞా  ధర్మార్థావనువర్తతే  ।
కామాదర్థం  వృణీతే యః స వై పణ్డిత  ఉచ్యతే ॥౨౦॥
యథాశక్తి చికీర్షన్తి   యథాశక్తి చ కుర్వతే ।
న కిం చిదవమన్యన్తే పణ్డితా  భరతర్షభ  ॥౨౧॥
క్షిప్రం  విజానాతి చిరం శ‍ృణోతి
విజ్ఞాయ  చార్థం  భజతే న కామాత్ ।
నాసమ్పృష్టో వ్యౌపయుఙ్క్తే పరార్థే
తత్ప్రజ్ఞానం  ప్రథమం  పణ్డితస్య  ॥౨౨॥

నాప్రాప్యమభివాఞ్ఛన్తి  నష్టం  నేచ్ఛన్తి శోచితుమ్ ।
ఆపత్సు చ న ముహ్యన్తి నరాః పణ్డిత  బుద్ధయః  ॥౨౩॥
నిశ్చిత్య యః ప్రక్రమతే   నాన్తర్వసతి కర్మణః ।
అవన్ధ్య  కాలో వశ్యాత్మా స వై పణ్డిత  ఉచ్యతే ॥౨౪॥
ఆర్య కర్మణి రాజ్యన్తే భూతికర్మాణి కుర్వతే ।
హితం చ నాభ్యసూయన్తి పణ్డితా  భరతర్షభ  ॥౨౫॥
న హృష్యత్యాత్మసమ్మానే నావమానేన తప్యతే ।
గాఙ్గో హ్రద  ఇవాక్షోభ్యో యః స పణ్డిత  ఉచ్యతే ॥౨౬॥
తత్త్వజ్ఞః  సర్వభూతానాంయోగజ్ఞః  సర్వకర్మణామ్ ।
ఉపాయజ్ఞో మనుష్యాణాం నరః పణ్డిత  ఉచ్యతే ॥౨౭॥
ప్రవృత్త   వాక్చిత్రకథ  ఊహవాన్ప్రతిభానవాన్ ।
ఆశు గ్రన్థస్య   వక్తా చ స వై పణ్డిత  ఉచ్యతే ॥౨౮॥
శ్రుతం  ప్రజ్ఞానుగం   యస్య ప్రజ్ఞా  చైవ  శ్రుతానుగా  ।
అసమ్భిన్నార్య మర్యాదః పణ్డితాఖ్యాం  లభేత సః ॥౨౯॥
అర్థం  మహాన్తమాసద్య విద్యామైశ్వర్యమేవ  చ ।
విచరత్యసమున్నద్ధో యస్య పణ్డిత  ఉచ్యతే ॥- ॥
అశ్రుతశ్చ  సమున్నద్ధో దరిద్రశ్చ  మహామనాః ।
అర్థాంశ్చాకర్మణా  ప్రేప్సుర్మూఢ  ఇత్యుచ్యతే బుధైః  ॥ ౩౦॥
స్వమర్థం  యః పరిత్యజ్య పరార్థమనుతిష్ఠతి   ।
మిథ్యా చరతి మిత్రార్థే  యశ్చ మూఢః స ఉచ్యతే ॥ ౩౧॥
అకామాం కామయతి యః కామయానాం పరిత్యజేత్ ।
బలవన్తం చ యో ద్వేష్టి తమాహుర్మూఢచేతసమ్ ॥- ॥
అకామాన్కామయతి యః కామయానాన్పరిద్విషన్ ।
బలవన్తం చ యో ద్వేష్టి తమాహుర్మూఢచేతసమ్ ॥ ౩౨॥
అమిత్రం  కురుతే మిత్రం  మిత్రం  ద్వేష్టి హినస్తి చ ।
కర్మ చారభతే దుష్టం  తమాహుర్మూఢచేతసమ్ ॥ ౩౩॥
సంసారయతి కృత్యాని సర్వత్ర విచికిత్సతే ।

చిరం కరోతి క్షిప్రార్థే  స మూఢో భరతర్షభ  ॥ ౩౪॥
శ్రాద్ధం   పితృభ్యో న దదాతి దైవతాని  నార్చతి ।
సుహృన్మిత్రం  న లభతే తమాహుర్మూఢచేతసమ్ ॥- ॥
అనాహూతః ప్రవిశతి  అపృష్టో బహు భాషతే ।
విశ్వసత్యప్రమత్తేషు  మూఢ చేతా నరాధమః ॥ ౩౫॥
పరం క్షిపతి దోషేణ వర్తమానః స్వయం తథా ।
యశ్చ క్రుధ్యత్యనీశః  సన్స చ మూఢతమో నరః ॥ ౩౬॥
ఆత్మనో బలమాజ్ఞాయ  ధర్మార్థపరివర్జితమ్   ।
అలభ్యమిచ్ఛన్నైష్కర్మ్యాన్మూఢ  బుద్ధిరిహోచ్యతే  ॥ ౩౭॥
అశిష్యం శాస్తియో రాజన్యశ్చ శూన్యముపాసతే ।
కదర్యం భజతే యశ్చ తమాహుర్మూఢచేతసమ్ ॥ ౩౮॥
అర్థం  మహాన్తమాసాద్య విద్యామైశ్వర్యమేవ  వా ।
విచరత్యసమున్నద్ధో యః స పణ్డిత  ఉచ్యతే ॥ ౩౯॥
ఏకః సమ్పన్నమశ్నాతి వస్తే వాసశ్చ శోభనమ్ ।
యోఽసంవిభజ్య భృత్యేభ్యః కో నృశంసతరస్తతః ॥ ౪౦॥
ఏకః పాపాని కురుతే ఫలం భుఙ్క్తే మహాజనః ।
భోక్తారో విప్రముచ్యన్తే  కర్తా దోషేణ లిప్యతే ॥ ౪౧॥
ఏకం హన్యాన్న వాహన్యాదిషుర్ముక్తో ధనుష్మతా ।
బుద్ధిర్బుద్ధిమతోత్సృష్టా   హన్యాద్రాష్ట్రం   సరాజకమ్ ॥ ౪౨॥
ఏకయా ద్వే వినిశ్చిత్య త్రీంశ్చతుర్భిర్వశే  కురు ।
పఞ్చ జిత్వా విదిత్వా షట్సప్త హిత్వా సుఖీ భవ ॥ ౪౩॥
ఏకం విషరసో హన్తి శస్త్రేణైకశ్చ   వధ్యతే ।
సరాష్ట్రం  స ప్రజం  హన్తి రాజానం మన్త్రవిస్రవః   ॥ ౪౪॥
ఏకః స్వాదు న భుఞ్జీత  ఏకశ్చార్థాన్న  చిన్తయేత్ ।
ఏకో న గచ్ఛేదధ్వానం నైకః  సుప్తేషు జాగృయాత్ ॥ ౪౫॥
ఏకమేవాద్వితీయం తద్యద్రాజన్నావబుధ్యసే  ।
సత్యం స్వర్గస్య  సోపానం పారావారస్య నౌరివ ॥ ౪౬॥

ఏకః క్షమావతాం దోషో ద్వితీయో నోపలభ్యతే ।
యదేనం క్షమయాయుక్తమశక్తం మన్యతే జనః ॥ ౪౭॥
సోఽస్య దోషో న మన్తవ్యః క్షమా హి పరమం బలమ్ ।
క్షమా గుణో హ్యశక్తానాం శక్తానాం భూషణం తథా ॥- ॥
క్షమా వశీకృతిర్లోకే  క్షమయా కిం న సాధ్యతే ।
శాన్తిశఙ్ఖః  కరే యస్య కిం కరిష్యతి దుర్జనః  ॥- ॥
అతృణే పతితో వహ్నిః స్వయమేవోపశామ్యతి ।
అక్షమావాన్పరం దోషైరాత్మాన్ం  చైవ  యోజయేత్ ॥- ॥
ఏకో ధర్మః పరం శ్రేయః  క్షమైకా  శాన్తిరుత్తమా ।
విద్యైకా  పరమా దృష్టిరహింసైకా   సుఖావహా ॥ ౪౮॥
ద్వావిమౌ గ్రసతే  భూమిః సర్పో బిలశయానివ ।
రాజానం చావిరోద్ధారం  బ్రాహ్మణం  చాప్రవాసినమ్  ॥ ౪౯॥
ద్వే కర్మణీ నరః కుర్వన్నస్మిఁల్లోకే  విరోచతే ।
అబ్రువన్పరుషం  కిం చిదసతో నార్థయంస్తథా  ॥ ౫౦॥
ద్వావిమౌ పురుషవ్యాఘ్ర పరప్రత్యయ  కారిణౌ ।
స్త్రియః  కామిత కామిన్యో లోకః పూజిత పూజకః ॥ ౫౧॥
ద్వావిమౌ కణ్టకౌ  తీక్ష్ణౌ శరీరపరిశోషణౌ ।
యశ్చాధనః కామయతే యశ్చ కుప్యత్యనీశ్వరః ॥ ౫౨॥
ద్వావేవ న విరాజేతే విపరీతేన కర్మణా ।
గృహస్థశ్చ  నిరారమ్భః కార్యవాంశ్చైవ  భిక్షుకః ॥- ॥
ద్వావిమౌ పురుషౌ రాజన్స్వర్గస్య  పరి తిష్ఠతః  ।
ప్రభుశ్చ  క్షమయాయుక్తో దరిద్రశ్చ  ప్రదానవాన్  ॥ ౫౩॥
న్యాయాగతస్య ద్రవ్యస్య  బోద్ధవ్యౌ  ద్వావతిక్రమౌ  ।
అపాత్రే ప్రతిపత్తిశ్చ  పాత్రే చాప్రతిపాదనమ్  ॥ ౫౪॥
ద్వావమ్భసి నివేష్టవ్యౌ  గలే బద్ధ్వా  దృఢం శిలామ్ ।
ధనవన్తమదాతారం దరిద్రం  చాతపస్వినమ్ ॥- ॥
ద్వావిమౌ పురుషవ్యాఘ్ర సూర్యమణ్డలభేదినౌ  ।
పరివ్రాడ్యోగయుక్తశ్చ  రణే చాభిముఖో హతః ॥- ॥

త్రయో  న్యాయా మనుష్యాణాం శ్రూయన్తే  భరతర్షభ  ।
కనీయాన్మధ్యమః శ్రేష్ఠ  ఇతి వేదవిదో విదుః ॥ ౫౫॥
త్రివిధాః  పురుషా రాజన్నుత్తమాధమమధ్యమాః ।
నియోజయేద్యథావత్తాంస్త్రివిధేష్వేవ  కర్మసు ॥ ౫౬॥
త్రయ  ఏవాధనా రాజన్భార్యా దాసస్తథా సుతః ।
యత్తే సమధిగచ్ఛన్తి యస్య తే తస్య తద్ధనమ్  ॥ ౫౭॥
హరణం చ పరస్వానాం పరదారాభిమర్శనమ్ ।
సుహృదశ్చ పరిత్యాగస్త్రయో  దోషా క్షయావహః ॥- ॥
త్రివిధం  నరకస్యేదం ద్వారం నాశనమాత్మనః ।
కామః క్రోధస్తథా   లోభస్తస్మాదేతత్త్రయం  త్యజేత్ ॥- ॥
వరప్రదానం  రాజ్యాం చ పుత్రజన్మ  చ భారత ।
శత్రోశ్చ  మోక్షణం కృచ్ఛ్రాత్త్రీణి  చైకం  చ తత్సమమ్ ॥- ॥
భక్తం చ బజమానం చ తవాస్మీతి వాదినమ్ ।
త్రీనేతాన్  శరణం ప్రాప్తాన్విషమేఽపి  న సన్త్యజేత్ ॥- ॥
చత్వారి రాజ్ఞా తు మహాబలేన
వర్జ్యాన్యాహుః  పణ్డితస్తాని  విద్యాత్ ।
అల్పప్రజ్ఞైః   సహ మన్త్రం  న కుర్యాన్
న దీర్ఘసూత్రైరలసైశ్చారణైశ్చ     ॥ ౫౮॥
చత్వారి తే తాత గృహే వసన్తు
శ్రియాభిజుష్టస్య   గృహస్థ ధర్మే ।
వృద్ధో జ్ఞాతిరవసన్నః  కులీనః
సఖా దరిద్రో భగినీ చానపత్యా ॥ ౫౯॥
చత్వార్యాహ మహారాజ సద్యస్కాని బృహస్పతిః ।
పృచ్ఛతే త్రిదశేన్ద్రాయ   తానీమాని నిబోధ మే ॥౬౦॥
దేవతానాం చ సఙ్కల్పమనుభావం చ ధీమతామ్ ।
వినయం కృతవిద్యానాం వినాశం పాపకర్మణామ్ ॥౬౧॥
చత్వారి కర్మాణ్యభయఙ్కరాణి

భయం ప్రయచ్ఛన్త్యయథాకృతాని  ।
మానాగ్నిహోత్రం  ఉత మానమౌనం
మానేనాధీతముత మానయజ్ఞః  ॥- ॥
పఞ్చాగ్నయో మనుష్యేణ పరిచర్యాః ప్రయత్నతః  ।
పితా మాతాగ్నిరాత్మా చ గురుశ్చ భరతర్షభ  ॥౬౨॥
పఞ్చైవ  పూజయఁల్లోకే  యశః ప్రాప్నోతి  కేవలమ్ ।
దేవాన్పితౄన్మనుష్యాంశ్చ భిక్షూనతిథిపఞ్చమాన్ ॥౬౩॥
పఞ్చ త్వానుగమిష్యన్తి యత్ర యత్ర గమిష్యసి ।
మిత్రాణ్యమిత్రా  మధ్యస్థా ఉపజీవ్యోపజీవినః ॥౬౪॥
పఞ్చేన్ద్రియస్య  మర్త్యస్య ఛిద్రం  చేదేకమిన్ద్రియమ్  ।
తతోఽస్య స్రవతి  ప్రజ్ఞా  దృతేః పాదాదివోదకమ్ ॥౬౫॥
షడ్దోషాః  పురుషేణేహ హాతవ్యా భూతిమిచ్ఛతా ।
నిద్రా తన్ద్రీ  భయం క్రోధ  ఆలస్యం దీర్ఘసూత్రతా   ॥౬౬॥
షడిమాన్పురుషో జహ్యాద్భిన్నాం నావమివార్ణవే  ।
అప్రవక్తారమాచార్యమనధీయానమృత్విజమ్  ॥౬౭॥
అరక్షితారం రాజానం భార్యాం చాప్రియ  వాదినీమ్ ।
గ్రామకారం  చ గోపాలం వనకామం చ నాపితమ్ ॥౬౮॥
షడేవ తు గుణాః పుంసా న హాతవ్యాః కదాచన ।
సత్యం దానమనాలస్యమనసూయా క్షమా ధృతిః ॥౬౯॥
అర్థాగమో  నిత్యమరోగితా చ
ప్రియా  చ భార్యా ప్రియవాదినీ  చ ।
వశ్యశ్చ పుత్రోఽర్థకరీ   చ విద్యా
షట్ జీవలోకస్య సుఖాని రాజన్ ॥- ॥
షణ్ణామాత్మని  నిత్యానామైశ్వర్యం  యోఽధిగచ్ఛతి ।
న స పాపైః  కుతోఽనర్థైర్యుజ్యతే  విజితేన్ద్రియః  ॥ ౭౦॥
షడిమే షట్సు జీవన్తి సప్తమో  నోపలభ్యతే ।
చోరాః ప్రమత్తే  జీవన్తి వ్యాధితేషు చికిత్సకాః ॥ ౭౧॥
ప్రమదాః  కామయానేషు యజమానేషుయాజకాః ।

రాజా వివదమానేషు నిత్యం మూర్ఖేషు  పణ్డితాః  ॥ ౭౨॥
షడిమాని వినశ్యన్తి ముహూర్తమనవేక్షణాత్ ।
గావః సేవా కృషిర్భార్యా విద్యా వృషలసంగతిః ॥- ॥
షడేతే హ్యవమన్యన్తే నిత్యం పూర్వోపకారిణమ్ ।
ఆచార్యం శిక్షితా శిష్యాః కృతదారశ్చ మాతరమ్ ॥- ॥
నారిం విగతకామస్తు కృతార్థాశ్చ  ప్రయోజకమ్  ।
నావం నిస్తీర్ణకాన్తారా  నాతురాశ్చ చికిత్సకమ్ ॥- ॥
ఆరోగ్యమానృణ్యమవిప్రవాసః
సద్భిర్మనుష్యైః  సహ సమ్ప్రయోగః ।
స్వప్రత్యయా  వృత్తిరభీతవాసః
షట్ జీవలోకస్య సుఖాని రాజన్ ॥- ॥
ఈర్షుర్ఘృణీ   నసన్తుష్టః  క్రోధనో  నిత్యశఙ్కితః ।
పరభాగ్యోపజీవీ చ షడేతే నిత్యదుఃఖితాః ॥- ॥
సప్త దోషాః సదా రాజ్ఞా హాతవ్యా వ్యసనోదయాః ।
ప్రాయశో  యైర్వినశ్యన్తి   కృతమూలాశ్చ పార్థివాః  ॥ ౭౩॥
స్త్రియోఽక్షా  మృగయా పానం వాక్పారుష్యం చ పఞ్చమమ్ ।
మహచ్చ దణ్డపారుష్యమర్థదూషణమేవ   చ ॥ ౭౪॥
అష్టౌ పూర్వనిమిత్తాని నరస్య వినశిష్యతః ।
బ్రాహ్మణాన్ప్రథమం  ద్వేష్టి బ్రాహ్మణైశ్చ   విరుధ్యతే ॥ ౭౫॥
బ్రాహ్మణ  స్వాని చాదత్తే బ్రాహ్మణాంశ్చ  జిఘాంసతి ।
రమతే నిన్దయా  చైషాం  ప్రశంసాం  నాభినన్దతి  ॥ ౭౬॥
నైతాన్స్మరతి  కృత్యేషుయాచితశ్చాభ్యసూయతి ।
ఏతాన్దోషాన్నరః  ప్రాజ్ఞో  బుద్ధ్యా  బుద్ధ్వా  వివర్జయేత్  ॥ ౭౭॥
అష్టావిమాని  హర్షస్య  నవ నీతాని భారత ।
వర్తమానాని దృశ్యన్తే  తాన్యేవ సుసుఖాన్యపి ॥ ౭౮॥
సమాగమశ్చ సఖిభిర్మహాంశ్చైవ  ధనాగమః ।
పుత్రేణ  చ పరిష్వఙ్గః  సన్నిపాతశ్చ మైథునే  ॥ ౭౯॥
సమయే చ ప్రియాలాపః  స్వయూథేషు చ సన్నతిః ।

అభిప్రేతస్య  లాభశ్చ పూజా చ జనసంసది ॥౮౦॥
అష్టౌ గుణాః పురుషం దీపయన్తి
ప్రజ్ఞా  చ కౌల్యం చ దమః శ్రుతం  చ ।
పరాక్రమశ్చాబహుభాషితా  చ
దానం యథాశక్తి కృతజ్ఞతా  చ ॥- ॥
నవద్వారమిదం వేశ్మ త్రిస్థూణం   పఞ్చ సాక్షికమ్ ।
క్షేత్రజ్ఞాధిష్ఠితం    విద్వాన్యో వేద స పరః కవిః ॥౮౧॥
దశ ధర్మం న జానన్తి ధృతరాష్ట్ర  నిబోధ తాన్ ।
మత్తః ప్రమత్త  ఉన్మత్తః శ్రాన్తః   క్రుద్ధో  బుభుక్షితః ॥౮౨॥
త్వరమాణశ్చ భీరుశ్చ లుబ్ధః  కామీ చ తే దశ ।
తస్మాదేతేషు భావేషు న ప్రసజ్జేత   పణ్డితః  ॥౮౩॥
అత్రైవోదాహరన్తీమమితిహాసం  పురాతనమ్ ।
పుత్రార్థమసురేన్ద్రేణ    గీతం చైవ  సుధన్వనా ॥౮౪॥
యః కామమన్యూ ప్రజహాతి  రాజా
పాత్రే ప్రతిష్ఠాపయతే   ధనం చ ।
విశేషవిచ్ఛ్రుతవాన్క్షిప్రకారీ 
తం సర్వలోకః కురుతే ప్రమాణమ్  ॥౮౫॥
జానాతి విశ్వాసయితుం మనుష్యాన్
విజ్ఞాత  దోషేషు దధాతి దణ్డమ్  ।
జానాతి మాత్రాం  చ తథా క్షమాం చ
తం తాదృశం శ్రీర్జుషతే   సమగ్రా ॥౮౬॥
సుదుర్బలం నావజానాతి కంచిద్-
యుక్తో రిపుం సేవతే బుద్ధిపూర్వమ్  ।
న విగ్రహం  రోచయతే బలస్థైః
కాలే చయో విక్రమతే  స ధీరః ॥౮౭॥
ప్రాప్యాపదం  న వ్యథతే కదా చిద్
ఉద్యోగమన్విచ్ఛతి చాప్రమత్తః  ।
దుఃఖం చ కాలే సహతే జితాత్మా

ధురన్ధరస్తస్య   జితాః సపత్నాః ॥౮౮॥
అనర్థకం  విప్ర వాసం గృహేభ్యః
పాపైః  సన్ధిం  పరదారాభిమర్శమ్ ।
దమ్భం స్తైన్యం  పైశునం  మద్య పానం
న సేవతే యః స సుఖీ సదైవ  ॥౮౯॥
న సంరమ్భేణారభతేఽర్థవర్గమ్ 
ఆకారితః శంసతి తథ్యమేవ ।
న మాత్రార్థే  రోచయతే వివాదం
నాపూజితః కుప్యతి చాప్యమూఢః ॥౯౦॥
నయోఽభ్యసూయత్యనుకమ్పతే చ
న దుర్బలః ప్రాతిభావ్యం  కరోతి ।
నాత్యాహ కిం చిత్క్షమతే  వివాదం
సర్వత్ర తాదృగ్లభతే  ప్రశంసామ్  ॥౯౧॥
యోనోద్ధతం  కురుతే జాతు వేషం
న పౌరుషేణాపి వికత్థతేఽన్యాన్  ।
న మూర్చ్ఛితః కటుకాన్యాహ కిం చిత్
ప్రియం  సదా తం కురుతే జనోఽపి ॥౯౨॥
న వైరముద్దీపయతి   ప్రశాన్తం
న దర్మమారోహతి నాస్తమేతి ।
న దుర్గతోఽస్మీతి  కరోతి మన్యుం
తమార్య శీలం పరమాహురగ్ర్యమ్  ॥౯౩॥
న స్వే సుఖే వై కురుతే ప్రహర్షం 
నాన్యస్య దుఃఖే భవతి ప్రతీతః  ।
దత్త్వా న పశ్చాత్కురుతేఽనుతాపం
న కత్థతే  సత్పురుషార్య శీలః ॥౯౪॥
దేశాచారాన్సమయాఞ్జాతిధర్మాన్
బుభూషతే యస్తు పరావరజ్ఞః  ।
స తత్ర తత్రాధిగతః  సదైవ
మహాజనస్యాధిపత్యం కరోతి ॥౯౫॥

దమ్భం మోహం మత్సరం పాపకృత్యం
రాజద్విష్టం  పైశునం  పూగవైరమ్  ।
మత్తోన్మత్తైర్దుర్జనైశ్చాపి     వాదం
యః ప్రజ్ఞావాన్వర్జయేత్స    ప్రధానః  ॥౯౬॥
దమం శౌచం దైవతం  మఙ్గలాని
ప్రాయశ్చిత్తం  వివిధాఁల్లోకవాదాన్  ।
ఏతాని యః కురుతే నైత్యకాని
తస్యోత్థానం  దేవతా రాధయన్తి ॥౯౭॥
సమైర్వివాహం  కురుతే న హీనైః
సమైః  సఖ్యం వ్యవహారం కథాశ్చ ।
గుణైర్విశిష్టాంశ్చ   పురో దధాతి
విపశ్చితస్తస్య నయాః సునీతాః ॥౯౮॥
మితం భుఙ్క్తే సంవిభజ్యాశ్రితేభ్యో
మితం స్వపిత్యమితం కర్మకృత్వా ।
దదాత్యమిత్రేష్వపి యాచితః సం-
స్తమాత్మవన్తం ప్రజహాత్యనర్థాః   ॥౯౯॥
చికీర్షితం  విప్రకృతం  చ యస్య
నాన్యే జనాః కర్మ జానన్తి కిం చిత్ ।
మన్త్రే గుప్తే సమ్యగనుష్ఠితే  చ
స్వల్పో నాస్య వ్యథతే కశ్చిదర్థః  ॥ ౧౦౦॥
యః సర్వభూతప్రశమే  నివిష్టః
సత్యో మృదుర్దానకృచ్ఛుద్ధ  భావః ।
అతీవ సఞ్జ్ఞాయతే  జ్ఞాతిమధ్యే
మహామణిర్జాత్య  ఇవ ప్రసన్నః  ॥ ౧౦౧॥
య ఆత్మనాపత్రపతే  భృశం నరః
స సర్వలోకస్య గురుర్భవత్యుత ।
అనన్త తేజాః సుమనాః సమాహితః
స్వతేజసా సూర్య ఇవావభాసతే ॥ ౧౦౨॥
వనే జాతాః శాపదగ్ధస్య  రాజ్ఞః

పాణ్డోః  పుత్రాః  పఞ్చ పఞ్చేన్ద్ర  కల్పాః ।
త్వయైవ  బాలా వర్ధితాః  శిక్షితాశ్చ
తవాదేశం పాలయన్త్యామ్బికేయ ॥ ౧౦౩॥
ప్రదాయైషాముచితం   తాత రాజ్యం
సుఖీ పుత్రైః  సహితో మోదమానః ।
న దేవానాం నాపి చ మానుషాణాం
భవిష్యసి త్వం తర్కణీయో నరేన్ద్ర  ॥ ౧౦౪॥
॥ ఇతి శ్రీమహాభారతే  ఉద్యోగపర్వణి ప్రజాగరపర్వణి
విదురనీతివాక్యే త్రయస్త్రంశోఽధ్యాయః   ॥ ౩౩॥

అధ్యాయః ౩౪
ధృతరాష్ట్ర  ఉవాచ ।
జాగ్రతో  దహ్యమానస్య యత్కార్యమనుపశ్యసి ।
తద్బ్రూహి త్వం హి నస్తాత ధర్మార్థకుశలః  శుచిః ॥ ౧॥
త్వం మాం యథావద్విదుర ప్రశాధి
ప్రజ్ఞా  పూర్వం సర్వమజాతశత్రోః  ।
యన్మన్యసే పథ్యమదీనసత్త్వ
శ్రేయః  కరం బ్రూహి  తద్వై  కురూణామ్ ॥౨॥
పాపాశఙ్గీ పాపమేవ నౌపశ్యన్
పృచ్ఛామి త్వాం వ్యాకులేనాత్మనాహమ్ ।
కవే తన్మే బ్రూహి  సర్వం యథావన్
మనీషితం సర్వమజాతశత్రోః  ॥ ౩॥
విదుర ఉవాచ ।
శుభం వా యది వా పాపం ద్వేష్యం వా యది వా ప్రియమ్  ।
అపృష్టస్తస్య   తద్బ్రూయాద్యస్య నేచ్ఛేత్పరాభవమ్ ॥ ౪॥
తస్మాద్వక్ష్యామి తే రాజన్భవమిచ్ఛన్కురూన్ప్రతి ।
వచః శ్రేయః  కరం ధర్మ్యం బ్రువతస్తన్నిబోధ  మే ॥ ౫॥
మిథ్యోపేతాని కర్మాణి సిధ్యేయుర్యాని భారత ।
అనుపాయ ప్రయుక్తాని  మా స్మ తేషు మనః కృథాః ॥౬॥

తథైవ  యోగవిహితం న సిధ్యేత్కర్మ యన్నృప ।
ఉపాయయుక్తం మేధావీ న తత్ర గ్లపయేన్మనః  ॥ ౭॥
అనుబన్ధానవేక్షేత  సానుబన్ధేషు  కర్మసు ।
సమ్ప్రధార్య చ కుర్వీత న వేగేన సమాచరేత్ ॥౮॥
అనుబన్ధం  చ సమ్ప్రేక్ష్య విపాకాంశ్చైవ  కర్మణామ్ ।
ఉత్థానమాత్మనశ్చైవ   ధీరః కుర్వీత వా న వా ॥౯॥
యః ప్రమాణం  న జానాతి స్థానే  వృద్ధౌ తథా క్షయే ।
కోశే జనపదే దణ్డే న స రాజ్యావతిష్ఠతే  ॥ ౧౦॥
యస్త్వేతాని ప్రమాణాని  యథోక్తాన్యనుపశ్యతి ।
యుక్తో ధర్మార్థయోర్జ్ఞానే   స రాజ్యమధిగచ్ఛతి ॥ ౧౧॥
న రాజ్యం ప్రాప్తమిత్యేవ   వర్తితవ్యమసామ్ప్రతమ్ ।
శ్రియం  హ్యవినయో హన్తి జరా రూపమివోత్తమమ్ ॥ ౧౨॥
భక్ష్యోత్తమ ప్రతిచ్ఛన్నం  మత్స్యో బడిశమాయసమ్ ।
రూపాభిపాతీ గ్రసతే  నానుబన్ధమవేక్షతే  ॥ ౧౩॥
యచ్ఛక్యం గ్రసితుం  గ్రస్యం  గ్రస్తం   పరిణమేచ్చ యత్ ।
హితం చ పరిణామే యత్తదద్యం భూతిమిచ్ఛతా ॥ ౧౪॥
వనస్పతేరపక్వాని ఫలాని ప్రచినోతి  యః ।
స నాప్నోతి రసం తేభ్యో బీజం చాస్య వినశ్యతి ॥ ౧౫॥
యస్తు పక్వముపాదత్తే కాలే పరిణతం ఫలమ్ ।
ఫలాద్రసం  స లభతే బీజాచ్చైవ  ఫలం పునః ॥ ౧౬॥
యథా మధు సమాదత్తే రక్షన్పుష్పాణి షట్పదః ।
తద్వదర్థాన్మనుష్యేభ్య  ఆదద్యాదవిహింసయా ॥ ౧౭॥
పుష్పం పుష్పం విచిన్వీత మూలచ్ఛేదం న కారయేత్ ।
మాలాకార ఇవారామే న యథాఙ్గారకారకః  ॥ ౧౮॥
కిం ను మే స్యాదిదం కృత్వా కిం ను మే స్యాదకుర్వతః ।
ఇతి కర్మాణి సఞ్చిన్త్య కుర్యాద్వా పురుషో న వా ॥ ౧౯॥
అనారభ్యా భవన్త్యర్థాః  కే చిన్నిత్యం తథాగతాః ।

కృతః పురుషకారోఽపి భవేద్యేషు నిరర్థకః  ॥౨౦॥
కాంశ్చిదర్థాన్నరః  ప్రాజ్ఞో  లభుమూలాన్మహాఫలాన్ ।
క్షిప్రమారభతే  కర్తుం న విఘ్నయతి తాదృశాన్ ॥౨౧॥
ఋజు పశ్యతి యః సర్వం చక్షుషానుపిబన్నివ ।
ఆసీనమపి తూష్ణీకమనురజ్యన్తి  తం ప్రజాః  ॥౨౨॥
చక్షుషా మనసా వాచా కర్మణా చ చతుర్విధమ్ ।
ప్రసాదయతి  లోకం యస్తం లోకోఽనుప్రసీదతి  ॥౨౩॥
యస్మాత్త్రస్యన్తి   భూతాని మృగవ్యాధాన్మృగా ఇవ ।
సాగరాన్తామపి మహీం లబ్ధ్వా  స పరిహీయతే ॥౨౪॥
పితృపైతామహం  రాజ్యం ప్రాప్తవాన్స్వేన   తేజసా ।
వాయురభ్రమివాసాద్య  భ్రంశయత్యనయే  స్థితః  ॥౨౫॥
ధర్మమాచరతో రాజ్ఞః  సద్భిశ్చరితమాదితః ।
వసుధా వసుసమ్పూర్ణా వర్ధతే  భూతివర్ధనీ  ॥౨౬॥
అథ సన్త్యజతో ధర్మమధర్మం చానుతిష్ఠతః  ।
ప్రతిసంవేష్టతే   భూమిరగ్నౌ చర్మాహితం యథా ॥౨౭॥
య ఏవ యత్నః క్రియతే  ప్రర  రాష్ట్రావమర్దనే   ।
స ఏవ యత్నః కర్తవ్యః స్వరాష్ట్ర  పరిపాలనే ॥౨౮॥
ధర్మేణ రాజ్యం విన్దేత  ధర్మేణ పరిపాలయేత్ ।
ధర్మమూలాం శ్రియం  ప్రాప్య  న జహాతి న హీయతే ॥౨౯॥
అప్యున్మత్తాత్ప్రలపతో బాలాచ్చ పరిసర్పతః ।
సర్వతః సారమాదద్యాదశ్మభ్య ఇవ కాఞ్చనమ్ ॥ ౩౦॥
సువ్యాహృతాని సుధియాం సుకృతాని తతస్తతః ।
సఞ్చిన్వన్ధీర  ఆసీత శిలా హారీ శిలం యథా ॥ ౩౧॥
గన్ధేన  గావః పశ్యన్తి  వేదైః  పశ్యన్తి  బ్రాహ్మణాః  ।
చారైః  పశ్యన్తి  రాజానశ్చక్షుర్భ్యామితరే జనాః ॥ ౩౨॥
భూయాంసం లభతే క్లేశం  యా గౌర్భవతి దుర్దుహా  ।
అథయా సుదుహా రాజన్నైవ  తాం వినయన్త్యపి ॥ ౩౩॥

యదతప్తం ప్రణమతి  న తత్సన్తాపయన్త్యపి ।
యచ్చ స్వయం నతం దారు న తత్సన్నామయన్త్యపి ॥ ౩౪॥
ఏతయోపమయా ధీరః సన్నమేత బలీయసే ।
ఇన్ద్రాయ  స ప్రణమతే  నమతేయో బలీయసే ॥ ౩౫॥
పర్జన్యనాథాః  పశవో రాజానో మిత్ర బాన్ధవాః  ।
పతయో బాన్ధవాః  స్త్రీణాం  బ్రాహ్మణా  వేద బాన్ధవాః  ॥ ౩౬॥
సత్యేన రక్ష్యతే ధర్మో విద్యాయోగేన రక్ష్యతే ।
మృజయా రక్ష్యతే రూపం కులం వృత్తేన రక్ష్యతే ॥ ౩౭॥
మానేన రక్ష్యతే ధాన్యమశ్వాన్రక్ష్యత్యనుక్రమః   ।
అభీక్ష్ణదర్శనాద్గావః   స్త్రియో  రక్ష్యాః కుచేలతః ॥ ౩౮॥
న కులం వృత్తి హీనస్య ప్రమాణమితి  మే మతిః ।
అన్త్యేష్వపి హి జాతానాం వృత్తమేవ విశిష్యతే ॥ ౩౯॥
యఈర్ష్యుః  పరవిత్తేషు రూపే వీర్యే కులాన్వయే ।
సుఖే సౌభాగ్యసత్కారే తస్య వ్యాధిరనన్తకః ॥ ౪౦॥
అకార్య కరణాద్భీతః కార్యాణాం చ వివర్జనాత్  ।
అకాలే మన్త్రభేదాచ్చ  యేన మాద్యేన్న తత్పిబేత్ ॥ ౪౧॥
విద్యామదో ధనమదస్తృతీయోఽభిజనో మదః ।
ఏతే మదావలిప్తానామేత ఏవ సతాం దమాః ॥ ౪౨॥
అసన్తోఽభ్యర్థితాః  సద్భిః కిం చిత్కార్యం కదా చన ।
మన్యన్తే సన్తమాత్మానమసన్తమపి  విశ్రుతమ్  ॥ ౪౩॥
గతిరాత్మవతాం సన్తః సన్త  ఏవ సతాం గతిః ।
అసతాం చ గతిః సన్తో న త్వసన్తః సతాం గతిః ॥ ౪౪॥
జితా సభా వస్త్రవతా  సమాశా గోమతా జితా ।
అధ్వా జితోయానవతా సర్వం శీలవతా జితమ్ ॥ ౪౫॥
శీలం ప్రధానం  పురుషే తద్యస్యేహ ప్రణశ్యతి  ।
న తస్య జీవితేనార్థో న ధనేన న బన్ధుభిః  ॥ ౪౬॥
ఆఢ్యానాం మాంసపరమం మధ్యానాం గోరసోత్తరమ్ ।
లవణోత్తరం దరిద్రాణాం  భోజనం భరతర్షభ  ॥ ౪౭॥

సమ్పన్నతరమేవాన్నం దరిద్రా భుఞ్జతే  సదా ।
క్షుత్స్వాదుతాం జనయతి సా చాఢ్యేషు సుదుర్లభా  ॥ ౪౮॥
ప్రాయేణ  శ్రీమతాం  లోకే భోక్తుం శక్తిర్న  విద్యతే ।
దరిద్రాణాం  తు రాజేన్ద్ర  అపి కాష్ఠం  హి జీర్యతే ॥ ౪౯॥
అవృత్తిర్భయమన్త్యానాం మధ్యానాం మరణాద్భయమ్ ।
ఉత్తమానాం తు మర్త్యానామవమానాత్పరం భయమ్ ॥ ౫౦॥
ఐశ్వర్యమదపాపిష్ఠా మదాః పానమదాదయః ।
ఐశ్వర్యమదమత్తో హి నాపతిత్వా విబుధ్యతే ॥ ౫౧॥
ఇన్ద్రియౌరిన్ద్రియార్థేషు    వర్తమానైరనిగ్రహైః    ।
తైరయం  తాప్యతే లోకో నక్షత్రాణి  గ్రహైరివ   ॥ ౫౨॥
యోజితః పఞ్చవర్గేణ  సహజేనాత్మ కర్శినా ।
ఆపదస్తస్య వర్ధన్తే   శుక్లపక్ష  ఇవోడురాడ్ ॥ ౫౩॥
అవిజిత్య య ఆత్మానమమాత్యాన్విజిగీషతే ।
అమిత్రాన్వాజితామాత్యః  సోఽవశః పరిహీయతే ॥ ౫౪॥
ఆత్మానమేవ ప్రథమం  దేశరూపేణయో జయేత్ ।
తతోఽమాత్యానమిత్రాంశ్చ  న మోఘం విజిగీషతే ॥ ౫౫॥
వశ్యేన్ద్రియం  జితామాత్యం ధృతదణ్డం  వికారిషు ।
పరీక్ష్య కారిణం ధీరమత్యన్తం శ్రీర్నిషేవతే  ॥ ౫౬॥
రథః శరీరం పురుషస్య రాజన్
నాత్మా నియన్తేన్ద్రియాణ్యస్య  చాశ్వాః ।
తైరప్రమత్తః   కుశలః సదశ్వైర్
దాన్తైః  సుఖంయాతి రథీవ ధీరః ॥ ౫౭॥
ఏతాన్యనిగృహీతాని వ్యాపాదయితుమప్యలమ్ ।
అవిధేయా ఇవాదాన్తా హయాః పథి కుసారథిమ్ ॥ ౫౮॥
అనర్థమర్థతః   పశ్యన్నర్తం చైవాప్యనర్థతః   ।
ఇన్ద్రియైః   ప్రసృతో  బాలః సుదుఃఖం మన్యతే సుఖమ్ ॥ ౫౯॥
ధర్మార్థౌ యః పరిత్యజ్య స్యాదిన్ద్రియవశానుగః  ।

శ్రీప్రాణధనదారేభ్య   క్షిప్రం  స పరిహీయతే ॥౬౦॥
అర్థానామీశ్వరో  యః స్యాదిన్ద్రియాణామనీశ్వరః  ।
ఇన్ద్రియాణామనైశ్వర్యాదైశ్వర్యాద్భ్రశ్యతే    హి సః ॥౬౧॥
ఆత్మనాత్మానమన్విచ్ఛేన్మనో బుద్ధీన్ద్రియైర్యతైః     ।
ఆత్మైవ  హ్యాత్మనో బన్ధురాత్మైవ   రిపురాత్మనః ॥౬౨॥
క్షుద్రాక్షేణేవ  జాలేన ఝషావపిహితావుభౌ ।
కామశ్చ రాజన్క్రోధశ్చ తౌ ప్రాజ్ఞానం   విలుమ్పతః ॥౬౩॥
సమవేక్ష్యేహ ధర్మార్థౌ సమ్భారాన్యోఽధిగచ్ఛతి ।
స వై సమ్భృత సమ్భారః సతతం సుఖమేధతే ॥౬౪॥
యః పఞ్చాభ్యన్తరాఞ్శత్రూనవిజిత్య  మతిక్షయాన్ ।
జిగీషతి రిపూనన్యాన్రిపవోఽభిభవన్తి  తమ్ ॥౬౫॥
దృశ్యన్తే  హి దురాత్మానో వధ్యమానాః స్వకర్మ భిః ।
ఇన్ద్రియాణామనీశత్వాద్రాజానో   రాజ్యవిభ్రమైః   ॥౬౬॥
అసన్త్యాగాత్పాపకృతామపాపాంస్
తుల్యో దణ్డః  స్పృశతే మిశ్రభావాత్  ।
శుష్కేణార్ద్రం  దహ్యతే మిశ్రభావాత్
తస్మాత్పాపైః  సహ సన్ధిం  న కుర్యాత్ ॥౬౭॥
నిజానుత్పతతః శత్రూన్పఞ్చ  పఞ్చ ప్రయోజనాన్  ।
యోమోహాన్న నిఘృహ్ణాతి  తమాపద్గ్రసతే  నరమ్ ॥౬౮॥
అనసూయార్జవం  శౌచం సన్తోషః ప్రియవాదితా  ।
దమః సత్యమనాయాసో న భవన్తి దురాత్మనామ్ ॥౬౯॥
ఆత్మజ్ఞానమనాయాసస్తితిక్షా  ధర్మనిత్యతా ।
వాక్చైవ  గుప్తా దానం చ నైతాన్యన్త్యేషు  భారత ॥ ౭౦॥
ఆక్రోశ  పరివాదాభ్యాం విహింసన్త్యబుధా బుధాన్ ।
వక్తా పాపముపాదత్తే క్షమమాణో విముచ్యతే ॥ ౭౧॥
హింసా బలమసాధూనాం రాజ్ఞాం  దణ్డవిధిర్బలమ్  ।
శుశ్రూషా  తు బలం స్త్రీణాం  క్షమాగుణవతాం బలమ్ ॥ ౭౨॥

వాక్సంయమో హి నృపతే సుదుష్కరతమో మతః ।
అర్థవచ్చ  విచిత్రం  చ న శక్యం బహుభాషితుమ్ ॥ ౭౩॥
అభ్యావహతి కల్యాణం వివిధా వాక్సుభాషితా ।
సైవ  దుర్భాషితా రాజన్ననర్థాయోపపద్యతే  ॥ ౭౪॥
సంరోహతి శరైర్విద్ధం   వనం పరశునా హతమ్ ।
వాచా దురుక్తం బీభత్సం న సంరోహతి వాక్క్షతమ్  ॥ ౭౫॥
కర్ణినాలీకనారాచా  నిర్హరన్తి   శరీరతః ।
వాక్షల్యస్తు న నిర్హర్తుం  శక్యో హృది శయో హి సః ॥ ౭౬॥
వాక్సాయకా వదనాన్నిష్పతన్తి
యైరాహతః  శోచతి రత్ర్యహాని  ।
పరస్య నామర్మసు తే పతన్తి
తాన్పణ్డితో  నావసృజేత్పరేషు ॥ ౭౭॥
యస్మై  దేవాః ప్రయచ్ఛన్తి  పురుషాయ పరాభవమ్ ।
బుద్ధిం  తస్యాపకర్షన్తి   సోఽపాచీనాని పశ్యతి ॥ ౭౮॥
బుద్ధౌ కలుష భూతాయాం వినాశే ప్రత్యుపస్థితే   ।
అనయో నయసఙ్కాశో హృదయాన్నాపసర్పతి ॥ ౭౯॥
సేయం బుద్ధిః  పరీతా తే పుత్రాణాం  తవ భారత ।
పాణ్డవానాం  విరోధేన న చైనామ్  అవబుధ్యసే ॥౮౦॥
రాజా లక్షణసమ్పన్నస్త్రైలోక్యస్యాపి యో భవేత్ ।
శిష్యస్తే  శాసితా సోఽస్తు ధృతరాష్ట్ర  యుధిష్ఠిరః  ॥౮౧॥
అతీవ సర్వాన్పుత్రాంస్తే   భాగధేయ పురస్కృతః ।
తేజసా ప్రజ్ఞయా   చైవ  యుక్తో ధర్మార్థతత్త్వవిత్   ॥౮౨॥
ఆనృశంస్యాదనుక్రోశాద్యోఽసౌ  ధర్మభృతాం వరః ।
గౌరవాత్తవ రాజేన్ద్ర  బహూన్క్లేశాంస్తితిక్షతి  ॥౮౩॥
॥ ఇతి శ్రీమహాభారతే  ఉద్యోగపర్వణి ప్రజాగరపర్వణి
విదురనీతివాక్యే చతుస్త్రింశోఽధ్యాయః  ॥ ౩౪॥

అధ్యాయః ౩౫
ధృతరాష్ట్ర  ఉవాచ ।
బ్రూహి  భూయోమహాబుద్ధే ధర్మార్థసహితం  వచః ।
శ‍ృణ్వతో నాస్తి మే తృప్తిర్విచిత్రాణీహ  భాషసే ॥ ౧॥
విదుర ఉవాచ ।
సర్వతీర్థేషు  వా స్నానం సర్వభూతేషు చార్జవమ్  ।
ఉభే ఏతే సమే స్యాతామార్జవం  వా విశిష్యతే ॥౨॥
ఆర్జవం  ప్రతిపద్యస్వ  పుత్రేషు  సతతం విభో ।
ఇహ కీర్తిం పరాం ప్రాప్య  ప్రేత్య  స్వర్గమవాప్స్యసి  ॥ ౩॥
యావత్కీర్తిర్మనుష్యస్య పుణ్యా లోకేషు గీయతే ।
తావత్స పురుషవ్యాఘ్ర స్వర్గలోకే  మహీయతే ॥ ౪॥
అత్రాప్యుదాహరన్తీమమితిహాసం  పురాతనమ్ ।
విరోచనస్య సంవాదం కేశిన్యర్థే సుధన్వనా ॥ ౫॥
కేశిన్యువాచ ।
కిం బ్రాహ్మణాః  స్విచ్ఛ్రేయాంసో దితిజాః స్విద్విరోచన ।
అథ కేన స్మ పర్యఙ్కం సుధన్వా నాధిరోహతి ॥౬॥
విరోచన ఉవాచ ।
ప్రాజాపత్యా  హి వై శ్రేష్ఠా  వయం కేశిని సత్తమాః ।
అస్మాకం ఖల్విమే లోకాః కే దేవాః కే ద్విజాతయః ॥ ౭॥
కేశిన్యువాచ ।
ఇహైవాస్స్వ  ప్రతీక్షావ  ఉపస్థానే  విరోచన ।
సుధన్వా ప్రాతరాగన్తా  పశ్యేయం వాం సమాగతౌ ॥౮॥
విరోచన ఉవాచ ।
తథా భద్రే కరిష్యామి యథా త్వం భీరు భాషసే ।
సుధన్వానం చ మాం చైవ  ప్రాతర్ద్రష్టాసి    సఙ్గతౌ  ॥౯॥
విదుర ఉవాచ ।
అన్వాలభే హిరణ్మయం ప్రాహ్రాదేఽహం   తవాసనమ్ ।
ఏకత్వముపసమ్పన్నో న త్వాసేయం త్వయా సహ ॥ ౧౦॥

విరోచన ఉవాచ ।
అన్వాహరన్తు ఫలకం కూర్చం వాప్యథ వా బృసీమ్ ।
సుధన్వన్న త్వమర్హోఽసి  మయా సహ సమాసనమ్ ॥ ౧౧॥
సుధన్వోవాచ ।
పితాపి తే సమాసీనముపాసీతైవ  మామధః ।
బాలః సుఖైధితో  గేహే న త్వం కిం చన బుధ్యసే ॥ ౧౨॥
విరోచన ఉవాచ ।
హిరణ్యం చ గవాశ్వం చ యద్విత్తమసురేషు నః ।
సుధన్వన్విపణే తేన ప్రశ్నం  పృచ్ఛావ యే విదుః ॥ ౧౩॥
సుధన్వోవాచ ।
హిరణ్యం చ గవాశ్వం చ తవైవాస్తు  విరోచన ।
ప్రాణయోస్తు  పణం కృత్వా ప్రశ్నం  పృచ్ఛావ యే విదుః ॥ ౧౪॥
విరోచన ఉవాచ ।
ఆవాం కుత్ర గమిష్యావః ప్రాణయోర్విపణే  కృతే ।
న హి దేవేష్వహం స్థాతా  న మనుష్యేషు కర్హి చిత్ ॥ ౧౫॥
సుధన్వోవాచ ।
పితరం తే గమిష్యావః ప్రాణయోర్విపణే  కృతే ।
పుత్రస్యాపి  స హేతోర్హి ప్రహ్రాదో   నానృతం వదేత్ ॥ ౧౬॥
ప్రహ్లాద   ఉవాచ ।
ఇమౌ తౌ సమ్ప్రదృశ్యేతే యాభ్యాం న చరితం సహ ।
ఆశీవిషావివ క్రుద్ధావేకమార్గమిహాగతౌ    ॥ ౧౭॥
కిం వై సహైవ  చరతో న పురా చరతః సహ ।
విరోచనైతత్పృచ్ఛామి  కిం తే సఖ్యం సుధన్వనా ॥ ౧౮॥
విరోచన ఉవాచ ।
న మే సుధన్వనా సఖ్యం ప్రాణయోర్విపణావహే  ।
ప్రహ్రాద   తత్త్వామృప్చ్ఛామి మా ప్రశ్నమనృతం  వదీః ॥ ౧౯॥
ప్రహ్లాద   ఉవాచ ।
ఉదకం మధుపర్కం చాప్యానయన్తు సుధన్వనే ।
బ్రహ్మన్నభ్యర్చనీయోఽసి  శ్వేతా గౌః పీవరీ కృతా ॥౨౦॥

సుధన్వోవాచ ।
ఉదకం మధుపర్కం చ పథ ఏవార్పితం మమ ।
ప్రహ్రాద   త్వం తు నౌ ప్రశ్నం  తథ్యం ప్రబ్రూహి   పృచ్ఛతోః ॥౨౧॥
ప్రహ్లాద   ఉవాచ ।
పుర్తో వాన్యో భవాన్బ్రహ్మన్సాక్ష్యే చైవ  భవేత్స్థితః  ।
తయోర్వివదతోః ప్రశ్నం  కథమస్మద్విభో వదేత్ ॥౨౨॥
అథయో నైవ  ప్రబ్రూయాత్సత్యం   వా యది వానృతమ్ ।
ఏతత్సుధన్వన్పృచ్ఛామి దుర్వివక్తా స్మ కిం వసేత్ ॥౨౩॥
సుధన్వోవాచ ।
యాం రాత్రిమధివిన్నా  స్త్రీ యాం చైవాక్ష  పరాజితః ।
యాం చ భారాభితప్తాఙ్గో దుర్వివక్తా స్మ తాం వసేత్ ॥౨౪॥
నగరే ప్రతిరుద్ధః   సన్బహిర్ద్వారే  బుభుక్షితః ।
అమిత్రాన్భూయసః  పశ్యన్దుర్వివక్తా  స్మ తాం వసేత్ ॥౨౫॥
పఞ్చ పశ్వనృతే హన్తి దశ హన్తి గవానృతే ।
శతమశ్వానృతే హన్తి సహస్రం  పురుషానృతే ॥౨౬॥
హన్తి జాతానజాతాంశ్చ హిరణ్యార్థోఽనృతం  వదన్ ।
సర్వం భూమ్యనృతే హన్తి మా స్మ భూమ్యనృతం వదీః ॥౨౭॥
ప్రహ్లాద   ఉవాచ ।
మత్తః శ్రేయానఙ్గిరా   వై సుధన్వా త్వద్విరోచన ।
మాతాస్య శ్రేయసీ  మాతుస్తస్మాత్త్వం తేన వై జితః ॥౨౮॥
విరోచన సుధన్వాయం ప్రాణానామీశ్వరస్తవ  ।
సుధన్వన్పునరిచ్ఛామి త్వయా దత్తం విరోచనమ్ ॥౨౯॥
సుధన్వోవాచ ।
యద్ధర్మమవృణీథాస్త్వం  న కామాదనృతం వదీః ।
పునర్దదామి  తే తస్మాత్పుత్రం  ప్రహ్రాద   దుర్లభమ్  ॥ ౩౦॥
ఏష ప్రహ్రాద   పుత్రస్తే   మయా దత్తో విరోచనః ।
పాదప్రక్షాలనం  కుర్యాత్కుమార్యాః సన్నిధౌ మమ ॥ ౩౧॥
విదుర ఉవాచ ।

తస్మాద్రాజేన్ద్ర   భూమ్యర్థే నానృతం వక్తుమర్హసి  ।
మా గమః స సుతామాత్యోఽత్యయం పుత్రాననుభ్రమన్   ॥ ౩౨॥
న దేవా యష్టిమాదాయ  రక్షన్తి పశుపాలవత్ ।
యం తు రక్షితుమిచ్ఛన్తి బుద్ధ్యా  సంవిభజన్తి తమ్ ॥ ౩౩॥
యథాయథా హి పురుషః కల్యాణే కురుతే మనః ।
తథా తథాస్య సర్వార్థాః  సిధ్యన్తే  నాత్ర సంశయః ॥ ౩౪॥
న ఛన్దాంసి  వృజినాత్తారయన్తి
ఆయావినం మాయయా వర్తమానమ్ ।
నీడం శకున్తా ఇవ జాతపక్షాశ్
ఛన్దాంస్యేనం  ప్రజహత్యన్తకాలే  ॥ ౩౫॥
మత్తాపానం కలహం పూగవైరం
భార్యాపత్యోరన్తరం జ్ఞాతిభేదమ్  ।
రాజద్విష్టం  స్త్రీపుమాంసోర్వివాదం
వర్జ్యాన్యాహుర్యశ్చ  పన్థాః  ప్రదుష్ఠః   ॥ ౩౬॥
సాముద్రికం  వణిజం చోరపూర్వం
శలాక ధూర్తం చ చికిత్సకం చ ।
అరిం చ మిత్రం  చ కుశీలవం చ
నైతాన్సాఖ్యేష్వధికుర్వీత  సప్త ॥ ౩౭॥
మానాగ్నిహోత్రముత  మానమౌనం
మానేనాధీతముత మానయజ్ఞః  ।
ఏతాని చత్వార్యభయఙ్కరాణి
భయం ప్రయచ్ఛన్త్యయథా  కృతాని ॥ ౩౮॥
అగార దాహీ గరదః కుణ్డాశీ  సోమవిక్రయీ  ।
పర్వ కారశ్చ సూచీ చ మిత్ర ధ్రుక్పారదారికః  ॥ ౩౯॥
భ్రూణహా  గురు తల్పీ చ యశ్చ స్యాత్పానపో ద్విజః ।
అతితీక్ష్ణశ్చ  కాకశ్చ నాస్తికో వేద నిన్దకః  ॥ ౪౦॥
స్రువ  ప్రగ్రహణో   వ్రాత్యః  కీనాశశ్చార్థవానపి  ।
రక్షేత్యుక్తశ్చ యో హింస్యాత్సర్వే బ్రహ్మణ్హణైః    సమాః ॥ ౪౧॥

తృణోక్లయా  జ్ఞాయతే  జాతరూపం
యుగే భద్రో వ్యవహారేణ సాధుః ।
శూరో భయేష్వర్థకృచ్ఛ్రేషు  ధీరః
కృచ్ఛ్రాస్వాపత్సు సుహృదశ్చారయశ్ చ ॥ ౪౨॥
జరా రూపం హరతి హి ధైర్యమాశా
మృత్యుః ప్రాణాన్ధర్మచర్యామసూయా   ।
క్రోధః  శ్రియం  శీలమనార్య సేవా
హ్రియం  కామః సర్వమేవాభిమానః ॥ ౪౩॥
శ్రీర్మఙ్గలాత్ప్రభవతి   ప్రాగల్భ్యాత్సమ్ప్రవర్ధతే   ।
దాక్ష్యాత్తు కురుతేమూలం సంయమాత్ప్రతితిష్ఠతి  ॥ ౪౪॥
అష్టౌ గుణాః పురుషం దీపయన్తి
ప్రజ్ఞా  చ కౌల్యం చ దమః శ్రుతం  చ ।
పరాక్రమశ్చాబహు  భాషితా చ
దానం యథాశక్తి కృతజ్ఞతా  చ ॥ ౪౫॥
ఏతాన్గుణాంస్తాత  మహానుభావాన్
ఏకో గుణః సంశ్రయతే  ప్రసహ్య  ।
రాజా యదా సత్కురుతే మనుష్యం
సర్వాన్గుణానేష  గుణోఽతిభాతి ॥ ౪౬॥
అష్టౌ నృపేమాని మనుష్యలోకే
స్వర్గస్య  లోకస్య నిదర్శనాని ।
చత్వార్యేషామన్వవేతాని సద్భిశ్
చత్వార్యేషామన్వవయన్తి సన్తః  ॥ ౪౭॥
యజ్ఞో దానమధ్యయనం తపశ్ చ
చత్వార్యేతాన్యన్వవేతాని సద్భిః ।
దమః సత్యమార్జవమానృశంస్యం
చత్వార్యేతాన్యన్వవయన్తి సన్తః  ॥ ౪౮॥
న సా సభా యత్ర న సన్తి వృద్ధా
న తే వృద్ధా యే న వదన్తి ధర్మమ్ ।
నాసౌ హర్మో యతన సత్యమస్తి

న తత్సత్యం యచ్ఛలేనానువిద్ధమ్  ॥ ౪౯॥
సత్యం రూపం శ్రుతం  విద్యా కౌల్యం శీలం బలం ధనమ్ ।
శౌర్యం చ చిరభాష్యం చ దశః సంసర్గయోనయః  ॥ ౫౦॥
పాపం కుర్వన్పాపకీర్తిః పాపమేవాశ్నుతే ఫలమ్ ।
పుణ్యం కుర్వన్పుణ్యకీర్తిః పుణ్యమేవాశ్నుతే ఫలమ్ ॥ ౫౧॥
పాపం ప్రజ్ఞాం   నాశయతి క్రియమాణం  పునః పునః ।
నష్టప్రజ్ఞః    పాపమేవ నిత్యమారభతే నరః ॥ ౫౨॥
పుణ్యం ప్రజ్ఞాం   వర్ధయతి  క్రియమాణం  పునః పునః ।
వృద్ధప్రజ్ఞః    పుణ్యమేవ నిత్యమారభతే నరః ॥ ౫౩॥
అసూయకో దన్ద శూకో నిష్ఠురో  వైరకృన్నరః  ।
స కృచ్ఛ్రం మహదాప్నోతో నచిరాత్పాపమాచరన్ ॥ ౫౪॥
అనసూయః కృతప్రజ్ఞః   శోభనాన్యాచరన్సదా ।
అకృచ్ఛ్రాత్సుఖమాప్నోతి సర్వత్ర చ విరాజతే ॥ ౫౫॥
ప్రజ్ఞామేవాగమయతి   యః ప్రాజ్ఞేభ్యః   స పణ్డితః  ।
ప్రాజ్ఞో  హ్యవాప్య ధర్మార్థౌ శక్నోతి సుఖమేధితుమ్ ॥ ౫౬॥
దివసేనైవ  తత్కుర్యాద్యేన రాతౌ సుఖం వసేత్ ।
అష్ట మాసేన తత్కుర్యాద్యేన వర్షాః  సుఖం వసేత్ ॥ ౫౭॥
పూర్వే వయసి తత్కుర్యాద్యేన వృద్ధసుఖం  వసేత్ ।
యావజ్జీవేన  తత్కుర్యాద్యేన ప్రేత్య  సుఖం వసేత్ ॥ ౫౮॥
జీర్ణమన్నం  ప్రశంసన్తి  భార్యం చ గతయౌవనామ్ ।
శూరం విగతసఙ్గ్రామం  గతపారం తపస్వినమ్ ॥ ౫౯॥
ధనేనాధర్మలబ్ధేన  యచ్ఛిద్రమపిధీయతే  ।
అసంవృతం తద్భవతి తతోఽన్యదవదీర్యతే ॥౬౦॥
గురురాత్మవతాం శాస్తా శాసా రాజా దురాత్మనామ్ ।
అథ ప్రచ్ఛన్నపాపానాం  శాస్తా వైవస్వతో  యమః ॥౬౧॥
ఋషీణాం చ నదీనాం చ కులానాం చ మహామనామ్ ।
ప్రభవో  నాధిగన్తవ్యః స్త్రీణాం  దుశ్చరితస్య చ ॥౬౨॥

ద్విజాతిపూజాభిరతో దాతా జ్ఞాతిషు  చార్జవీ  ।
క్షత్రియః  స్వర్గభాగ్రాజంశ్చిరం   పాలయతే మహీమ్ ॥౬౩॥
సువర్ణపుష్పాం  పృథివీం చిన్వన్తి పురుషాస్త్రయః  ।
శూరశ్చ కృతవిద్యశ్చ యశ్చ జానాతి సేవితుమ్ ॥౬౪॥
బుద్ధిశ్రేష్ఠాని    కర్మాణి బాహుమధ్యాని భారత ।
తాని జఙ్ఘా జఘన్యాని భారప్రత్యవరాణి  చ ॥౬౫॥
దుర్యోధనే చ శకునౌమూఢే దుఃశాసనే తథా ।
కర్ణే చైశ్వర్యమాధాయ  కథం త్వం భూతిమిచ్ఛసి ॥౬౬॥
సర్వైర్గుణైరుపేతాశ్చ    పాణ్డవా  భరతర్షభ  ।
పితృవత్త్వయి వర్తన్తే  తేషు వర్తస్వ పుత్రవత్  ॥౬౭॥
॥ ఇతి శ్రీమహాభారతే  ఉద్యోగపర్వణి ప్రజాగరపర్వణి
విదురహితవాక్యే పఞ్చత్రింశోఽధ్యాయః  ॥ ౩౫॥

అధ్యాయః ౩౬
విదుర ఉవాచ ।
అత్రైవోదాహరన్తీమమితిహాసం  పురాతనమ్ ।
ఆత్రేయస్య  చ సంవాదం సాధ్యానాం చేతి నః శ్రుతమ్  ॥ ౧॥
చరన్తం హంసరూపేణ మహర్షిం  సంశితవ్రతమ్  ।
సాధ్యా దేవా మహాప్రాజ్ఞం   పర్యపృచ్ఛన్త వై పురా ॥౨॥
సాధ్యా ఊచుః ।
సాధ్యా దేవా వయ్మస్మో మహర్షే
దృష్ట్వా  భవన్తం న శక్నుమోఽనుమాతుమ్ ।
శ్రుతేన  ధీరో బుద్ధిమాంస్త్వం  మతో నః
కావ్యాం వాచం వక్తుమర్హస్యుదారామ్  ॥ ౩॥
హంస ఉవాచ ।
ఏతత్కార్యమమరాః సంశ్రుతం  మే
ధృతిః శమః సత్యధర్మానువృత్తిః ।
గ్రన్థిం   వినీయ హృదయస్య సర్వం
ప్రియాప్రియే   చాత్మవశం నయీత ॥ ౪॥

ఆక్రుశ్యమానో  నాక్రోశేన్మన్యురేవ  తితిక్షితః ।
ఆక్రోష్టారం   నిర్దహతి  సుకృతం చాస్య విన్దతి  ॥ ౫॥
నాక్రోశీ  స్యాన్నావమానీ పరస్య
మిత్రద్రోహీ   నోత నీచోపసేవీ ।
న చాతిమానీ న చ హీనవృత్తో
రూక్షాం వాచం రుశతీం వర్జయీత  ॥౬॥
మర్మాణ్యస్థీని  హృదయం తథాసూన్
ఘోరా వాచో నిర్దహన్తీహ  పుంసామ్ ।
తస్మాద్వాచం రుశతీం రూక్షరూపాం
ధర్మారామో నిత్యశో వర్జయీత  ॥ ౭॥
అరుం తురం పరుషం రూక్షవాచం
వాక్కణ్టకైర్వితుదన్తం   మనుష్యాన్ ।
విద్యాదలక్ష్మీకతమం జనానాం
ముఖే నిబద్ధాం  నిరృతిం వహన్తమ్ ॥౮॥
పరశ్చేదేనమధివిధ్యేత బాణైర్
భృశం సుతీక్ష్ణైరనలార్క దీప్తైః  ।
విరిచ్యమానోఽప్యతిరిచ్యమానో
విద్యాత్కవిః సుకృతం మే దధాతి ॥౯॥
యది సన్తం సేవతే యద్యసన్తం
తపస్వినం యది వా స్తేనమేవ ।
వాసో యథా రఙ్గ వశం ప్రయాతి
తథా స తేషాం వశమభ్యుపైతి  ॥ ౧౦॥
వాదం తుయో న ప్రవదేన్న  వాదయేద్
యో నాహతః ప్రతిహన్యాన్న  ఘాతయేత్ ।
యోహన్తుకామస్య న పాపమిచ్ఛేత్
తస్మై  దేవాః స్పృహయన్త్యాగతాయ ॥ ౧౧॥
అవ్యాహృతం వ్యాహృతాచ్ఛ్రేయ ఆహుః
సత్యం వదేద్వ్యాహృతం తద్ద్వితీయమ్  ।

viduraniti.pdf 27



విదుర నీతి

ప్రియంవదేద్వ్యాహృతం  తత్తృతీయం
ధర్మ్యం వదేద్వ్యాహృతం తచ్చతుర్థమ్  ॥ ౧౨॥
యాదృశైః  సంవివదతేయాదృశాంశ్ చోపసేవతే ।
యాదృగిచ్ఛేచ్చ భవితుం తాదృగ్భవతి పూరుషః ॥ ౧౩॥
యతోయతో నివర్తతే తతస్తతో విముచ్యతే ।
నివర్తనాద్ధి సర్వతో న వేత్తి దుఃఖమణ్వపి ॥ ౧౪॥
న జీయతే నోత జిగీషతేఽన్యాన్
న వైరక్కృచ్చాప్రతిఘాతకశ్   చ ।
నిన్దా ప్రశంసాసు  సమస్వభావో
న శోచతే హృష్యతి నైవ  చాయమ్ ॥ ౧౫॥
భావమిచ్ఛతి సర్వస్య నాభావే కురుతే మతిమ్ ।
సత్యవాదీ మృదుర్దాన్తో  యః స ఉత్తమపూరుషః ॥ ౧౬॥
నానర్థకం  సాన్త్వయతి ప్రతిజ్ఞాయ   దదాతి చ ।
రాద్ధాపరాద్ధే  జానాతి యః స మధ్యమపూరుషః ॥ ౧౭॥
దుఃశాసనస్తూపహన్తా న శాస్తా
నావర్తతే మన్యువశాత్కృతఘ్నః ।
న కస్య చిన్మిత్రమథో  దురాత్మా
కలాశ్చైతా  అధమస్యేహ పుంసః ॥ ౧౮॥
న శ్రద్దధాతి   కల్యాణం పరేభ్యోఽప్యాత్మశఙ్కితః ।
నిరాకరోతి మిత్రాణి  యో వై సోఽధమ పూరుషః ॥ ౧౯॥
ఉత్తమానేవ సేవేత ప్రాప్తే   కాలే తు మధ్యమాన్ ।
అధమాంస్తు న సేవేత య ఇచ్ఛేచ్ఛ్రేయ ఆత్మనః ॥౨౦॥
ప్రాప్నోతి  వై విత్తమసద్బలేన
నిత్యోత్థానాత్ప్రజ్ఞయా   పౌరుషేణ ।
న త్వేవ సమ్యగ్లభతే  ప్రశంసాం
న వృత్తమాప్నోతి మహాకులానామ్ ॥౨౧॥
ధృతరాష్ట్ర  ఉవాచ ।
మహాకులానాం స్పృహయన్తి దేవా

ధర్మార్థవృద్ధాశ్చ   బహుశ్రుతాశ్  చ ।
పృచ్ఛామి త్వాం విదుర ప్రశ్నమేతం
భవన్తి వై కాని మహాకులాని ॥౨౨॥
విదుర ఉవాచ ।
తమో దమో బ్రహ్మవిత్త్వం  వితానాః
పుణ్యా వివాహాః సతతాన్న దానమ్ ।
యేష్వేవైతే  సప్తగుణా భవన్తి
సమ్యగ్వృత్తాస్తాని మహాకులాని ॥౨౩॥
యేషాం న వృత్తం వ్యథతే నయోనిర్
వృత్తప్రసాదేన  చరన్తి ధర్మమ్ ।
యే కీర్తిమిచ్ఛన్తి కులే విశిష్టాం
త్యక్తానృతాస్తాని మహాకులాని ॥౨౪॥
అనిజ్యయావివాహైర్శ్చ  వేదస్యోత్సాదనేన చ ।
కులాన్యకులతాంయాన్తి ధర్మస్యాతిక్రమేణ  చ ॥౨౫॥
దేవ ద్రవ్యవినాశేన  బ్రహ్మ  స్వహరణేన చ ।
కులాన్యకులతాంయాన్తి బ్రాహ్మణాతిక్రమేణ   చ ॥౨౬॥
బ్రాహ్మణానాం  పరిభవాత్పరివాదాచ్చ భారత ।
కులాన్యకులతాంయాన్తి న్యాసాపహరణేన చ ॥౨౭॥
కులాని సముపేతాని గోభిః పురుషతోఽశ్వతః ।
కులసఙ్ఖ్యాం  న గచ్ఛన్తియాని హీనాని వృత్తతః ॥౨౮॥
వృత్తతస్త్వవిహీనాని  కులాన్యల్పధనాన్యపి ।
కులసఙ్ఖ్యాం  తు గచ్ఛన్తి కర్షన్తి   చ మయద్యశః ॥౨౯॥
మా నః కులే వైరకృత్కశ్  చిదస్తు
రాజామాత్యో మా పరస్వాపహారీ ।
మిత్రద్రోహీ   నైకృతికోఽనృతీ  వా
పూర్వాశీ వా పితృదేవాతిథిభ్యః ॥ ౩౦॥
యశ్చ నో బ్రాహ్మణం  హన్యాద్యశ్చ నో బ్రాహ్మణాన్ద్విషేత్   ।
న నః స సమితిం గచ్ఛేద్యశ్చ నో నిర్వపేత్కృషిమ్ ॥ ౩౧॥

తృణాని భూమిరుదకం వాక్చతుర్థీ చ సూనృతా ।
సతామేతాని గేహేషు నోచ్ఛిద్యన్తే కదా చన ॥ ౩౨॥
శ్రద్ధయా   పరయా రాజన్నుపనీతాని సత్కృతిమ్ ।
ప్రవృత్తాని  మహాప్రాజ్ఞ  ధర్మిణాం పుణ్యకర్మణామ్ ॥ ౩౩॥
సూక్ష్మోఽపి భారం నృపతే స్యన్దనో  వై
శక్తో వోఢుం న తథాన్యే మహీజాః ।
ఏవం యుక్తా భారసహా భవన్తి
మహాకులీనా న తథాన్యే మనుష్యాః ॥ ౩౪॥
న తన్మిత్రం  యస్య కోపాద్బిభేతి
యద్వా మిత్రం  శఙ్కితేనోపచర్యమ్ ।
యస్మిన్మిత్రే పితరీవాశ్వసీత
తద్వై  మిత్రం  సఙ్గతానీతరాణి  ॥ ౩౫॥
యది చేదప్యసమ్బన్ధో మిత్రభావేన  వర్తతే ।
స ఏవ బన్ధుస్తన్మిత్రం    సా గతిస్తత్పరాయణమ్ ॥ ౩౬॥
చలచిత్తస్య వై పుంసో వృద్ధాననుపసేవతః  ।
పారిప్లవమతేర్నిత్యమధ్రువో   మిత్ర సఙ్గ్రహః  ॥ ౩౭॥
చలచిత్తమనాత్మానమిన్ద్రియాణాం  వశానుగమ్ ।
అర్థాః  సమతివర్తన్తే  హంసాః శుష్కం సరో యథా ॥ ౩౮॥
అకస్మాదేవ కుప్యన్తి ప్రసీదన్త్యనిమిత్తతః  ।
శీలమేతదసాధూనామభ్రం  పారిప్లవం  యథా ॥ ౩౯॥
సత్కృతాశ్చ కృతార్థాశ్చ  మిత్రాణాం  న భవన్తి యే ।
తాన్మృతానపి క్రవ్యాదాః  కృతఘ్నాన్నోపభుఞ్జతే  ॥ ౪౦॥
అర్థయేదేవ  మిత్రాణి  సతి వాసతి వా ధనే ।
నానర్థయన్విజానాతి  మిత్రాణాం  సారఫల్గుతామ్  ॥ ౪౧॥
సన్తాపాద్భ్రశ్యతే రూపం సన్తాపాద్భ్రశ్యతే బలమ్ ।
సన్తాపాద్భ్రశ్యతే జ్ఞానం  సన్తాపాద్వ్యాధిమృచ్ఛతి ॥ ౪౨॥
అనవాప్యం చ శోకేన శరీరం చోపతప్యతే ।
అమిత్రాశ్చ  ప్రహృష్యన్తి  మా స్మ శోకే మనః కృథాః ॥ ౪౩॥

పునర్నరో మ్రియతే  జాయతే చ
పునర్నరో హీయతే వర్ధతే  పునః ।
పునర్నరోయాచతియాచ్యతే చ
పునర్నరః శోచతి శోచ్యతే పునః ॥ ౪౪॥
సుఖం చ దుఃఖం చ భవాభవౌ చ
లాభాలాభౌ మరణం జీవితం చ ।
పర్యాయశః సర్వమిహ స్పృశన్తి
తస్మాద్ధీరో  నైవ  హృష్యేన్న శోచేత్ ॥ ౪౫॥
చలాని హీమాని షడిన్ద్రియాణి
తేషాం యద్యద్వర్తతే యత్ర యత్ర ।
తతస్తతః స్రవతే  బుద్ధిరస్య
ఛిద్రోద  కుమ్భాదివ నిత్యమమ్భః ॥ ౪౬॥
ధృతరాష్ట్ర  ఉవాచ ।
తనురుచ్ఛః శిఖీ రాజా మిథ్యోపచరితో మయా ।
మన్దానాం  మమ పుత్రాణాం  యుద్ధేనాన్తం  కరిష్యతి ॥ ౪౭॥
నిత్యోద్విగ్నమిదం సర్వం నిత్యోద్విగ్నమిదం మనః ।
యత్తత్పదమనుద్విగ్నం తన్మే వద మహామతే ॥ ౪౮॥
విదుర ఉవాచ ।
నాన్యత్ర విద్యా తపసోర్నాన్యత్రేన్ద్రియ   నిగ్రహాత్  ।
నాన్యత్ర లోభసన్త్యాగాచ్ఛాన్తిం పశ్యామ తేఽనఘ ॥ ౪౯॥
బుద్ధ్యా  భయం ప్రణుదతి  తపసా విన్దతే  మహత్ ।
గురుశుశ్రూషయా  జ్ఞానం  శాన్తిం త్యాగేన విన్దతి  ॥ ౫౦॥
అనాశ్రితా  దానపుణ్యం వేద పుణ్యమనాశ్రితాః  ।
రాగద్వేషవినిర్ముక్తా విచరన్తీహ మోక్షిణః ॥ ౫౧॥
స్వధీతస్య సుయుద్ధస్య  సుకృతస్య చ కర్మణః ।
తపసశ్చ సుతప్తస్య తస్యాన్తే సుఖమేధతే ॥ ౫౨॥
స్వాస్తీర్ణాని  శయనాని ప్రపన్నా
న వై భిన్నా జాతు నిద్రాం  లభన్తే ।
న స్త్రీషు  రాజన్రతిమాప్నువన్తి

న మాగధైః  స్తూయమానా న సూతైః  ॥ ౫౩॥
న వై భిన్నా జాతు చరన్తి ధర్మం
న వై సుఖం ప్రాప్నువన్తీహ  భిన్నాః ।
న వై భిన్నా గౌరవం మానయన్తి
న వై భిన్నాః ప్రశమం  రోచయన్తి ॥ ౫౪॥
న వై తేషాం స్వదతే పథ్యముక్తం
యోగక్షేమం కల్పతే నోత తేషామ్ ।
భిన్నానాం వై మనుజేన్ద్ర  పరాయణం
న విద్యతే కిం చిదన్యద్వినాశాత్ ॥ ౫౫॥
సమ్భావ్యం గోషు సమ్పన్నం సమ్భావ్యం బ్రాహ్మణే  తపః ।
సమ్భావ్యం స్త్రీషు  చాపల్యం సమ్భావ్యం జ్ఞాతితో  భయమ్ ॥ ౫౬॥
తన్తవోఽప్యాయతా నిత్యం తన్తవో బహులాః సమాః ।
బహూన్బహుత్వాదాయాసాన్సహన్తీత్యుపమా సతామ్ ॥ ౫౭॥
ధూమాయన్తే వ్యపేతాని జ్వలన్తి సహితాని చ ।
ధృతరాష్ట్రోల్ముకానీవ  జ్ఞాతయో  భరతర్షభ  ॥ ౫౮॥
బ్రాహ్మణేషు  చ యే శూరాః స్త్రీషు  జ్ఞాతిషు  గోషు చ ।
వృన్తాదివ ఫలం పక్వం ధృతరాష్ట్ర  పతన్తి తే ॥ ౫౯॥
మహానప్యేకజో వృక్షో బలవాన్సుప్రతిష్ఠితః   ।
ప్రసహ్య  ఏవ వాతేన శాఖా స్కన్ధం  విమర్దితుమ్  ॥౬౦॥
అథ యే సహితా వృక్షాః సఙ్ఘశః  సుప్రతిష్ఠితాః   ।
తే హి శీఘ్రతమాన్వాతాన్సహన్తేఽన్యోన్యసంశ్రయాత్   ॥౬౧॥
ఏవం మనుష్యమప్యేకం గుణైరపి  సమన్వితమ్ ।
శక్యం ద్విషన్తో మన్యన్తే వాయుర్ద్రుమమివౌకజమ్  ॥౬౨॥
అన్యోన్యసముపష్టమ్భాదన్యోన్యాపాశ్రయేణ   చ ।
జ్ఞాతయః  సమ్ప్రవర్ధన్తే   సరసీవోత్పలాన్యుత ॥౬౩॥
అవధ్యా బ్రాహ్మణా  గావో స్త్రియో  బాలాశ్చ జ్ఞాతయః  ।
యేషాం చాన్నాని భుఞ్జీత  యే చ స్యుః శరణాగతాః ॥౬౪॥
న మనుష్యే గుణః కశ్చిదన్యో ధనవతామ్ అపి ।

అనాతురత్వాద్భద్రం  తే మృతకల్పా హి రోగిణః ॥౬౫॥
అవ్యాధిజం కటుకం శీర్ష రోగం
పాపానుబన్ధం  పరుషం తీక్ష్ణముగ్రమ్   ।
సతాం పేయం యన్న పిబన్త్యసన్తో
మన్యుం మహారాజ పిబ ప్రశామ్య  ॥౬౬॥
రోగార్దితా  న ఫలాన్యాద్రియన్తే
న వై లభన్తే విషయేషు తత్త్వమ్ ।
దుఃఖోపేతా రోగిణో నిత్యమేవ
న బుధ్యన్తే ధనభోగాన్న సౌఖ్యమ్ ॥౬౭॥
పురా హ్యుక్తో నాకరోస్త్వం వచో మే
ద్యూతే జితాం ద్రౌపదీం  ప్రేక్ష్య  రాజన్ ।
దుర్యోధనం వారయేత్యక్షవత్యాం
కితవత్వం పణ్డితా  వర్జయన్తి  ॥౬౮॥
న తద్బలం యన్మృదునా విరుధ్యతే
మిశ్రో ధర్మస్తరసా సేవితవ్యః ।
ప్రధ్వంసినీ  క్రూరసమాహితా  శ్రీర్
మృదుప్రౌఢా  గచ్ఛతి పుత్రపౌత్రాన్   ॥౬౯॥
ధార్తరాష్ట్రాః  పాణ్డవాన్పాలయన్తు
పాణ్డోః  సుతాస్తవ పుత్రాంశ్చ  పాన్తు ।
ఏకారిమిత్రాః  కురవో హ్యేకమన్త్రా
జీవన్తు రాజన్సుఖినః సమృద్ధాః  ॥ ౭౦॥
మేఢీభూతః కౌరవాణాం త్వమద్య
త్వయ్యాధీనం కురు కులమాజమీఢ ।
పార్థాన్బాలాన్వనవాస  ప్రతప్తాన్
గోపాయస్వ స్వం యశస్తాత రక్షన్ ॥ ౭౧॥
సన్ధత్స్వ  త్వం కౌరవాన్పాణ్డుపుత్రైర్ 
మా తేఽన్తరం రిపవః ప్రార్థయన్తు   ।
సత్యే స్థితాస్తే  నరదేవ సర్వే
దుర్యోధనం స్థాపయ  త్వం నరేన్ద్ర  ॥ ౭౨॥

॥ ఇతి శ్రీమహాభారతే  ఉద్యోగపర్వణి ప్రజాగరపర్వణి
విదురహితవాక్యే షట్త్రింశోఽధ్యాయః  ॥ ౩౬॥

అధ్యాయః ౩౭
విదుర ఉవాచ ।
సప్తదశేమాన్రాజేన్ద్ర   మనుః స్వాయమ్భువోఽబ్రవీత్  ।
వైచిత్రవీర్య   పురుషానాకాశం ముష్టిభిర్ఘ్నతః   ॥ ౧॥
తానేవిన్ద్రస్య  హి ధనురనామ్యం నమతోఽబ్రవీత్  ।
అథో మరీచినః పాదాననామ్యాన్నమతస్తథా ॥౨॥
యశ్చాశిష్యం శాసతి యశ్ చ కుప్యతే
యశ్చాతివేలం భజతే ద్విషన్తమ్ ।
స్త్రియశ్చ యోఽరక్షతి భద్రమస్తు  తే
యశ్చాయాచ్యంయాచతి యశ్ చ కత్థతే  ॥ ౩॥
యశ్చాభిజాతః ప్రకరోత్యకార్యం
యశ్చాబలో బలినా నిత్యవైరీ  ।
అశ్రద్దధానాయ   చయో బ్రవీతి
యశ్చాకామ్యం కామయతే నరేన్ద్ర  ॥ ౪॥
వధ్వా హాసం శ్వశురో యశ్ చ మన్యతే
వధ్వా వసన్నుతయోమానకామః ।
పరక్షేత్రే నిర్వపతి యశ్చ బీజం
స్త్రియం  చ యః పరివదతేఽతివేలమ్ ॥ ౫॥
యశ్చైవ  లబ్ధ్వా  న స్మరామీత్యువాచ
దత్త్వా చ యః కత్థతి  యాచ్యమానః ।
యశ్చాసతః సాన్త్వముపాసతీహ
ఏతేఽనుయాన్త్యనిలం పాశహస్తాః ॥౬॥
యస్మిన్యథా వర్తతే యో మనుష్యస్
తస్మింస్తథా వర్తితవ్యం స ధర్మః ।
మాయాచారోమాయయా వర్తితవ్యః
సాధ్వాచారః సాధునా ప్రత్యుదేయః  ॥ ౭॥

ధృతరాష్ట్ర  ఉవాచ ।
శతాయురుక్తః పురుషః సర్వవేదేషు వై యదా ।
నాప్నోత్యథ చ తత్సర్వమాయుః కేనేహ హేతునా ॥౮॥
విదుర ఉవాచ ।
అతివాదోఽతిమానశ్చ తథాత్యాగో నరాధిపః ।
క్రోధశ్చాతివివిత్సా  చ మిత్రద్రోహశ్చ   తాని షట్ ॥౯॥
ఏత ఏవాసయస్తీక్ష్ణాః  కృన్తన్త్యాయూంషి  దేహినామ్ ।
ఏతాని మానవాన్ఘ్నన్తి   న మృత్యుర్భద్రమస్తు  తే ॥ ౧౦॥
విశ్వస్తస్యైతి  యో దారాన్యశ్చాపి గురు తక్పగః ।
వృషలీ పతిర్ద్విజో  యశ్చ పానపశ్చైవ  భారత ॥ ౧౧॥
శరణాగతహా చైవ  సర్వే బ్రహ్మహణైః   సమాః ।
ఏతైః  సమేత్య కర్తవ్యం ప్రాయశ్చిత్తమితి  శ్రుతిః  ॥ ౧౨॥
గృహీ వదాన్యోఽనపవిద్ధ వాక్యః
శేషాన్న భోకాప్యవిహింసకశ్ చ ।
నానర్థకృత్త్యక్తకలిః    కృతజ్ఞః
సత్యో మృదుః స్వర్గముపైతి   విద్వాన్ ॥ ౧౩॥
సులభాః పురుషా రాజన్సతతం ప్రియవాదినః  ।
అప్రియస్య  తు పథ్యస్య వక్తా శ్రోతా  చ దుర్లభః  ॥ ౧౪॥
యోహి ధర్మం వ్యపాశ్రిత్య  హిత్వా భర్తుః ప్రియాప్రియే   ।
అప్రియాణ్యాహ  పథ్యాని తేన రాజా సహాయవాన్ ॥ ౧౫॥
త్యజేత్కులార్థే పురుషం గ్రామస్యార్థే  కులం త్యజేత్ ।
గ్రామం  జనపదస్యార్థే ఆత్మార్థే పృథివీం త్యజేత్ ॥ ౧౬॥
ఆపదర్థం  ధనం రక్షేద్దారాన్రక్షేద్ధనైరపి     ।
ఆత్మానం సతతం రక్షేద్దారైరపి   ధనైరపి  ॥ ౧౭॥
ఉక్తం మయాద్యూతకాలేఽపి రాజన్
నైవం  యుక్తం వచనం ప్రాతిపీయ  ।
తదౌషధం పథ్యమివాతురస్య
న రోచతే తవ వైచిత్ర  వీర్య ॥ ౧౮॥

కాకైరిమాంశ్చిత్రబర్హాన్మయూరాన్  
పరాజైష్ఠాః   పాణ్డవాన్ధార్తరాష్ట్రైః     ।
హిత్వా సింహాన్క్రోష్టు కాన్గూహమానః
ప్రాప్తే   కాలే శోచితా త్వం నరేన్ద్ర  ॥ ౧౯॥
యస్తాత న క్రుధ్యతి  సర్వకాలం
భృత్యస్య భక్తస్య హితే రతస్య ।
తస్మిన్భృత్యా భర్తరి విశ్వసన్తి
న చైనమాపత్సు  పరిత్యజన్తి ॥౨౦॥
న భృత్యానాం వృత్తి సంరోధనేన
బాహ్యం జనం సఞ్జిఘృక్షేదపూర్వమ్  ।
త్యజన్తి హ్యేనముచితావరుద్ధాః
స్నిగ్ధా హ్యమాత్యాః పరిహీనభోగాః ॥౨౧॥
కృత్యాని పూర్వం పరిసఙ్ఖ్యాయ  సర్వాణ్య్
ఆయవ్యయావనురూపాం చ వృత్తిమ్ ।
సఙ్గృహ్ణీయాదనురూపాన్సహాయాన్ 
సహాయసాధ్యాని హి దుష్కరాణి ॥౨౨॥
అభిప్రాయం యో విదిత్వా తు భర్తుః
సర్వాణి కార్యాణి కరోత్యతన్ద్రీః  ।
వక్తా హితానామనురక్త ఆర్యః
శక్తిజ్ఞ  ఆత్మేవ హి సోఽనుకమ్ప్యః ॥౨౩॥
వాక్యం తుయో నాద్రియతేఽనుశిష్టః 
ప్రత్యాహ  యశ్చాపి నియుజ్యమానః ।
ప్రజ్ఞాభిమానీ   ప్రతికూలవాదీ
త్యాజ్యః స తాదృక్త్వరయైవ  భృత్యః ॥౨౪॥
అస్తబ్ధమక్లీబమదీర్ఘసూత్రం   
సానుక్రోశం  శ్లక్ష్ణమహార్యమన్యైః    ।
అరోగ జాతీయముదారవాక్యం
దూతం వదన్త్యష్ట గుణోపపన్నమ్ ॥౨౫॥
న విశ్వాసాజ్జాతు  పరస్య గేహం

గచ్ఛేన్నరశ్చేతయానో వికాలే ।
న చత్వరే నిశి తిష్ఠేన్నిగూఢో
న రాజన్యాం యోషితం ప్రార్థయీత   ॥౨౬॥
న నిహ్నవం సత్ర గతస్య గచ్ఛేత్
సంసృష్ట మన్త్రస్య  కుసఙ్గతస్య  ।
న చ బ్రూయాన్నాశ్వసామి  త్వయీతి
స కారణం వ్యపదేశం తు కుర్యాత్ ॥౨౭॥
ఘృణీ రాజా పుంశ్చలీ రాజభృత్యః
పుత్రో భ్రాతా  విధవా బాల పుత్రా ।
సేనా జీవీ చోద్ధృత  భక్త ఏవ
వ్యవహారే వై వర్జనీయాః  స్యురేతే ॥౨౮॥
గుణా దశ స్నానశీలం భజన్తే
బలం రూపం స్వరవర్ణప్రశుద్ధిః    ।
స్పర్శశ్చ గన్ధశ్చ  విశుద్ధతా  చ
శ్రీః  సౌకుమార్యం ప్రవరాశ్చ  నార్యః ॥౨౯॥
గుణాశ్చ షణ్మితభుక్తం భజన్తే
ఆరోగ్యమాయుశ్చ సుఖం బలం చ ।
అనావిలం చాస్య భవేదపత్యం
న చైనమాద్యూన  ఇతి క్షిపన్తి ॥ ౩౦॥
అకర్మ శీలం చ మహాశనం చ
లోకద్విష్టం  బహు మాయం నృశంసమ్ ।
అదేశకాలజ్ఞమనిష్ట  వేషమ్
ఏతాన్గృహే  న ప్రతివాసయీత  ॥ ౩౧॥
కదర్యమాక్రోశకమశ్రుతం   చ
వరాక సమ్భూతమమాన్య మానినమ్ ।
నిష్ఠూరిణం  కృతవైరం  కృతఘ్నమ్
ఏతాన్భృతార్తోఽపి న జాతుయాచేత్ ॥ ౩౨॥
సఙ్క్లిష్టకర్మాణమతిప్రవాదం  
నిత్యానృతం చాదృఢ భక్తికం చ ।
వికృష్టరాగం  బహుమానినం చాప్య్

ఏతాన్న సేవేత నరాధమాన్షట్  ॥ ౩౩॥
సహాయబన్ధనా  హ్యర్థాః  సహాయాశ్చార్థబన్ధనాః   ।
అన్యోన్యబన్ధనావేతౌ  వినాన్యోన్యం న సిధ్యతః ॥ ౩౪॥
ఉత్పాద్య పుత్రాననృణాంశ్చ  కృత్వా
వృత్తిం చ తేభ్యోఽనువిధాయ కాం చిత్ ।
స్థానే  కుమారీః ప్రతిపాద్య  సర్వా
అరణ్యసంస్థో మునివద్బుభూషేత్ ॥ ౩౫॥
హితం యత్సర్వభూతానామాత్మనశ్చ సుఖావహమ్ ।
తత్కుర్యాదీశ్వరో హ్యేతన్మూలం ధర్మార్థసిద్ధయే   ॥ ౩౬॥
బుద్ధిః  ప్రభావస్తేజశ్చ  సత్త్వముత్థానమేవ  చ ।
వ్యవసాయశ్చ యస్య స్యాత్తస్యావృత్తి భయం కుతః ॥ ౩౭॥
పశ్య దోషాన్పాణ్డవైర్విగ్రహే    త్వం
యత్ర వ్యథేరన్నపి దేవాః స శక్రాః  ।
పుత్రైర్వైరం   నిత్యముద్విగ్నవాసో
యశః ప్రణాశో  ద్విషతాం చ హర్షః  ॥ ౩౮॥
భీష్మస్య కోపస్తవ చేన్ద్ర  కల్ప
ద్రోణస్య  రాజ్ఞశ్చ  యుధిష్ఠిరస్య  ।
ఉత్సాదయేల్లోకమిమం  ప్రవృద్ధః 
శ్వేతో గ్రహస్తిర్యగివాపతన్ఖే  ॥ ౩౯॥
తవ పుత్రశతం  చైవ  కర్ణః  పఞ్చ చ పాణ్డవాః  ।
పృథివీమనుశాసేయురఖిలాం సాగరామ్బరామ్ ॥ ౪౦॥
ధార్తరాష్ట్రా  వనం రాజన్వ్యాఘ్రాః  పాణ్డుసుతా  మతాః ।
మా వనం ఛిన్ధి స వ్యాఘ్రం  మా వ్యాఘ్రాన్నీనశో  వనాత్ ॥ ౪౧॥
న స్యాద్వనమృతే వ్యాఘ్రాన్వ్యాఘ్రా  న స్యురృతే వనమ్ ।
వనం హి రక్ష్యతే వ్యాఘ్రైర్వ్యాఘ్రాన్రక్షతి    కాననమ్ ॥ ౪౨॥
న తథేచ్ఛన్త్యకల్యాణాః పరేషాం వేదితుం గుణాన్ ।
యథైషాం  జ్ఞాతుమిచ్ఛన్తి  నైర్గుణ్యం   పాపచేతసః ॥ ౪౩॥
అర్థసిద్ధిం   పరామిచ్ఛన్ధర్మమేవాదితశ్  చరేత్ ।

న హి ధర్మాదపైత్యర్థః   స్వర్గలోకాదివామృతమ్  ॥ ౪౪॥
యస్యాత్మా విరతః పాపాత్కల్యాణే చ నివేశితః ।
తేన సర్వమిదం బుద్ధం  ప్రకృతిర్వికృతిర్శ్చ  యా ॥ ౪౫॥
యోధర్మమర్థం  కామం చ యథాకాలం నిషేవతే ।
ధర్మార్థకామసంయోగం యోఽముత్రేహ  చ విన్దతి  ॥ ౪౬॥
సన్నియచ్ఛతియో వేగముత్థితం  క్రోధహర్షయోః   ।
స శ్రియో  భాజనం రాజన్యశ్చాపత్సు న ముహ్యతి ॥ ౪౭॥
బలం పఞ్చ విధం నిత్యం పురుషాణాం నిబోధ మే ।
యత్తు బాహుబలం నామ కనిష్ఠం  బలముచ్యతే ॥ ౪౮॥
అమాత్యలాభో భద్రం  తే ద్వితీయం బలముచ్యతే ।
ధనలాభస్తృతీయం తు బలమాహుర్జిగీషవః  ॥ ౪౯॥
యత్త్వస్య సహజం రాజన్పితృపైతామహం  బలమ్ ।
అభిజాత బలం నామ తచ్చతుర్థం  బలం స్మృతమ్ ॥ ౫౦॥
యేన త్వేతాని సర్వాణి సఙ్గృహీతాని  భారత ।
యద్బలానాం బలం శ్రేష్ఠం   తత్ప్రజ్ఞా బలముచ్యతే ॥ ౫౧॥
మహతేయోఽపకారాయ నరస్య ప్రభవేన్నరః  ।
తేన వైరం  సమాసజ్య దూరస్థోఽస్మీతి  నాశ్వసేత్ ॥ ౫౨॥
స్త్రీషు  రాజసు సర్పేషు స్వాధ్యాయే శత్రుసేవిషు  ।
భోగే చాయుషి విశ్వాసం కః ప్రాజ్ఞః   కర్తుమర్హతి  ॥ ౫౩॥
ప్రజ్ఞా  శరేణాభిహతస్య జన్తోశ్
చికిత్సకాః సన్తి న చౌషధాని ।
న హోమమన్త్రా న చ మఙ్గలాని
నాథర్వణా నాప్యగదాః సుసిద్ధాః  ॥ ౫౪॥
సర్పశ్చాగ్నిశ్చ సింహశ్చ కులపుత్రశ్చ  భారత ।
నావజ్ఞేయా  మనుష్యేణ సర్వే తే హ్యతితేజసః ॥ ౫౫॥
అగ్నిస్తేజో మహల్లోకే  గూఢస్తిష్ఠతి  దారుషు ।
న చోపయుఙ్క్తే తద్దారు యావన్నో దీప్యతే పరైః  ॥ ౫౬॥
స ఏవ ఖలు దారుభ్యో యదా నిర్మథ్య దీప్యతే ।

తదా తచ్చ వనం చాన్యన్నిర్దహత్యాశు  తేజసా ॥ ౫౭॥
ఏవమేవ కులే జాతాః పావకోపమ తేజసః ।
క్షమావన్తో నిరాకారాః కాష్ఠేఽగ్నిరివ  శేరతే ॥ ౫౮॥
లతా ధర్మా త్వం సపుత్రః  శాలాః పాణ్డుసుతా  మతాః ।
న లతా వర్ధతే  జాతు మహాద్రుమమనాశ్రితా   ॥ ౫౯॥
వనం రాజంస్త్వం సపుత్రోఽమ్బికేయ
సింహాన్వనే పాణ్డవాంస్తాత  విద్ధి ।
సింహైర్విహీనం  హి వనం వినశ్యేత్
సింహా వినశ్యేయురృతే వనేన ॥౬౦॥
॥ ఇతి శ్రీమహాభారతే  ఉద్యోగపర్వణి ప్రజాగరపర్వణి

విదురవాక్యే సప్తత్రింశోఽధ్యాయః  ॥ ౩౭॥

అధ్యాయః ౩౮
విదుర ఉవాచ ।
ఊర్ధ్వం  ప్రాణా  హ్యుత్క్రామన్తియూనః స్థవిర  ఆయతి ।
ప్రత్యుత్థానాభివాదాభ్యాం   పునస్తాన్పతిపద్యతే ॥ ౧॥
పీఠం దత్త్వా సాధవేఽభ్యాగతాయ
ఆనీయాపః పరినిర్ణిజ్య  పాదౌ ।
సుఖం పృష్ట్వా  ప్రతివేద్యాత్మ  సంస్థం
తతో దద్యాదన్నమవేక్ష్య ధీరః ॥౨॥
యస్యోదకం మధుపర్కం చ గాం చ
న మన్త్రవిత్ప్రతిగృహ్ణాతి   గేహే ।
లోభాద్భయాదర్థకార్పణ్యతో  వా
తస్యానర్థం  జీవితమాహురార్యాః ॥ ౩॥
చికిత్సకః శక్య కర్తావకీర్ణీ
స్తేనః  క్రూరో  మద్యపో భ్రూణహా  చ ।
సేనాజీవీ శ్రుతివిక్రాయకశ్   చ
భృశం ప్రియోఽప్యతిథిర్నోదకార్హః   ॥ ౪॥
అవిక్రేయం  లవణం పక్వమన్నం దధి

క్షీరం మధు తైలం  ఘృతం చ ।
తిలా మాంసం మూలఫలాని శాకం
రక్తం వాసః సర్వగన్ధా గుడశ్ చ ॥ ౫॥
అరోషణో యః సమలోష్ట కాఞ్చనః
ప్రహీణ  శోకో గతసన్ధి విగ్రహః  ।
నిన్దా ప్రశంసోపరతః  ప్రియాప్రియే 
చరన్నుదాసీనవదేష భిక్షుకః ॥౬॥
నీవారమూలేఙ్గుద  శాకవృత్తిః
సుసంయతాత్మాగ్నికార్యేష్వచోద్యః ।
వనే వసన్నతిథిష్వప్రమత్తో
ధురన్ధరః  పుణ్యకృదేష తాపసః ॥ ౭॥
అపకృత్వా బుద్ధిమతో  దూరస్థోఽస్మీతి  నాశ్వసేత్ ।
దీర్ఘౌ బుద్ధిమతో  బాహూయాభ్యాం హింసతి హింసితః ॥౮॥
న విశ్వసేదవిశ్వస్తే విశ్వస్తే  నాతివిశ్వసేత్ ।
విశ్వాసాద్భయముత్పన్నం మూలాన్యపి నికృన్తతి ॥౯॥
అనీర్ష్యుర్గుప్తదారః    స్యాత్సంవిభాగీ ప్రియంవదః  ।
శ్లక్ష్ణో  మధురవాక్స్త్రీణాం  న చాసాం వశగో భవేత్ ॥ ౧౦॥
పూజనీయా మహాభాగాః పుణ్యాశ్చ గృహదీప్తయః ।
స్త్రియః  శ్రియో  గృహస్యోక్తాస్తస్మాద్రక్ష్యా   విశేషతః ॥ ౧౧॥
పితురన్తఃపురం దద్యాన్మాతుర్దద్యాన్మహానసమ్  ।
గోషు చాత్మసమం దద్యాత్స్వయమేవ కృషిం వ్రజేత్  ।
భృత్యైర్వణిజ్యాచారం  చ పుత్రైః  సేవేత బ్రాహ్మణాన్  ॥ ౧౨॥
అద్భ్యోఽగ్నిర్బ్రహ్మతః క్షత్రమశ్మనో  లోహముత్థితమ్  ।
తేషాం సర్వత్రగం  తేజః స్వాసుయోనిషు శామ్యతి ॥ ౧౩॥
నిత్యం సన్తః కులే జాతాః పావకోపమ తేజసః ।
క్షమావన్తో నిరాకారాః కాష్ఠేఽగ్నిరివ  శేరతే ॥ ౧౪॥
యస్య మన్త్రం  న జానన్తి బాహ్యాశ్చాభ్యన్తరాశ్ చ యే ।
స రాజా సర్వతశ్చక్షుశ్చిరమైశ్వర్యమశ్నుతే  ॥ ౧౫॥

కరిష్యన్న ప్రభాషేత  కృతాన్యేవ చ దర్శయేత్ ।
ధర్మకామార్థ కార్యాణి తథా మన్త్రో న భిద్యతే ॥ ౧౬॥
గిరిపృష్ఠముపారుహ్య  ప్రాసాదం  వా రహోగతః ।
అరణ్యే నిఃశలాకే వా తత్ర మన్త్రో విధీయతే ॥ ౧౭॥
నాసుహృత్పరమం మన్త్రం  భారతార్హతి  వేదితుమ్ ।
అపణ్డితో  వాపి సుహృత్పణ్డితో  వాప్యనాత్మవాన్ ।
అమాత్యే హ్యర్థలిప్సా  చ మన్త్రరక్షణమేవ  చ ॥ ౧౮॥
కృతాని సర్వకార్యాణి యస్య వా పార్షదా  విదుః ।
గూఢమన్త్రస్య  నృపతేస్తస్య సిద్ధిరసంశయమ్  ॥ ౧౯॥
అప్రశస్తాని  కర్మాణియోమోహాదనుతిష్ఠతి  ।
స తేషాం విపరిభ్రంశే  భ్రశ్యతే  జీవితాదపి ॥౨౦॥
కర్మణాం తు ప్రశస్తానామనుష్ఠానం   సుఖావహమ్ ।
తేషామేవాననుష్ఠానం  పశ్చాత్తాపకరం మహత్ ॥౨౧॥
స్థానవృద్ధ  క్షయజ్ఞస్య  షాడ్గుణ్య  విదితాత్మనః ।
అనవజ్ఞాత  శీలస్య స్వాధీనా పృథివీ నృప ॥౨౨॥
అమోఘక్రోధహర్షస్య   స్వయం కృత్యాన్వవేక్షిణః ।
ఆత్మప్రత్యయ  కోశస్య వసుధేయం వసున్ధరా  ॥౨౩॥
నామమాత్రేణ  తుష్యేత ఛత్రేణ  చ మహీపతిః ।
భృత్యేభ్యో విసృజేదర్థాన్నైకః   సర్వహరో భవేత్ ॥౨౪॥
బ్రాహ్మణో  బ్రాహ్మణం  వేద భర్తా వేద స్త్రియం  తథా ।
అమాత్యం నృపతిర్వేద రాజా రాజానమేవ చ ॥౨౫॥
న శత్రురఙ్కమాపన్నో  మోక్తవ్యో వధ్యతాం గతః ।
అహతాద్ధి భయం తస్మాజ్జాయతే  నచిరాదివ ॥౨౬॥
దైవతేషు  చ యత్నేన రాజసు బ్రాహ్మణేషు  చ ।
నియన్తవ్యః సదా క్రోధో  వృద్ధబాలాతురేషు  చ ॥౨౭॥
నిరర్థం  కలహం ప్రాజ్ఞో  వర్జయేన్మూఢ  సేవితమ్ ।
కీర్తిం  చ లభతే లోకే న చానర్థేన  యుజ్యతే ॥౨౮॥

ప్రసాదో  నిష్ఫలో యస్య క్రోధశ్చాపి  నిరర్థకః  ।
న తం భర్తారమిచ్ఛన్తి షణ్ఢం  పతిమివ స్త్రియః  ॥౨౯॥
న బుద్ధిర్ధనలాభాయ   న జాడ్యమసమృద్ధయే  ।
లోకపర్యాయ వృత్తాన్తం  ప్రాజ్ఞో  జానాతి నేతరః ॥ ౩౦॥
విద్యా శీలవయోవృద్ధాన్బుద్ధివృద్ధాంశ్చ    భారత ।
ధనాభిజన వృద్ధాంశ్చ  నిత్యం మూఢోఽవమన్యతే ॥ ౩౧॥
అనార్య వృత్తమప్రాజ్ఞమసూయకమధార్మికమ్   ।
అనర్థాః  క్షిప్రమాయాన్తి  వాగ్దుష్టం   క్రోధనం  తథా ॥ ౩౨॥
అవిసంవాదనం దానం సమయస్యావ్యతిక్రమః  ।
ఆవర్తయన్తిభూతాని సమ్యక్ప్రణిహితా చ వాక్ ॥ ౩౩॥
అవిసంవాదకో దక్షః కృతజ్ఞో మతిమానృజుః ।
అపి సఙ్క్షీణ  కోశోఽపి లభతే పరివారణమ్ ॥ ౩౪॥
ధృతిః శమో దమః శౌచం కారుణ్యం వాగనిష్ఠురా  ।
మిత్రాణాం  చానభిద్రోహః  సతైతాః  సమిధః శ్రియః  ॥ ౩౫॥
అసంవిభాగీ దుష్టాత్మా  కృతఘ్నో నిరపత్రపః  ।
తాదృఙ్నరాధమో లోకే వర్జనీయో  నరాధిప ॥ ౩౬॥
న స రాత్రౌ సుఖం శేతే స సర్ప ఇవ వేశ్మని ।
యః కోపయతి నిర్దోషం  స దోషోఽభ్యన్తరం జనమ్ ॥ ౩౭॥
యేషు దుష్టేషు  దోషః స్యాద్యోగక్షేమస్య భారత ।
సదా ప్రసాదనం  తేషాం దేవతానామివాచరేత్ ॥ ౩౮॥
యేఽర్థాః  స్త్రీషు  సమాసక్తాః ప్రథమోత్పతితేషు  చ ।
యే చానార్య సమాసక్తాః సర్వే తే సంశయం గతాః ॥ ౩౯॥
యత్ర స్త్రీ యత్ర కితవో యత్ర బాలోఽనుశాస్తి చ ।
మజ్జన్తి   తేఽవశా దేశా నద్యామశ్మప్లవా  ఇవ ॥ ౪౦॥
ప్రయోజనేషు  యే సక్తా న విశేషేషు భారత ।
తానహం పణ్డితాన్మన్యే  విశేషా హి ప్రసఙ్గినః   ॥ ౪౧॥
యం ప్రశంసన్తి  కితవా యం ప్రశంసన్తి  చారణాః ।

యం ప్రశంసన్తి  బన్ధక్యో  న స జీవతి మానవః ॥ ౪౨॥
హిత్వా తాన్పరమేష్వాసాన్పాణ్డవానమితౌజసః  ।
ఆహితం భారతైశ్వర్యం  త్వయా దుర్యోధనే మహత్ ॥ ౪౩॥
తం ద్రక్ష్యసి  పరిభ్రష్టం   తస్మాత్త్వం నచిరాదివ ।
ఐశ్వర్యమదసమ్మూఢం బలిం లోకత్రయాదివ  ॥ ౪౪॥
॥ ఇతి శ్రీమహాభారతే  ఉద్యోగపర్వణి ప్రజాగరపర్వణి
విదురవాక్యే అష్టత్రింశోఽధ్యాయః   ॥ ౩౮॥

అధ్యాయః ౩౯
ధృతరాష్ట్ర  ఉవాచ ।
అనీశ్వరోఽయం పురుషో భవాభవే
సూత్రప్రోతా   దారుమయీవయోషా ।
ధాత్రా హి దిష్టస్య  వశే కిలాయం
తస్మాద్వద త్వం శ్రవణే  ఘృతోఽహమ్ ॥ ౧॥
విదుర ఉవాచ ।
అప్రాప్తకాలం   వచనం బృహస్పతిరపి బ్రువన్  ।
లభతే బుద్ధ్యవజ్ఞానమవమానం   చ భారత ॥౨॥
ప్రియో  భవతి దానేన ప్రియవాదేన  చాపరః ।
మన్త్రం  మూలబలేనాన్యో యః ప్రియః  ప్రియ  ఏవ సః ॥ ౩॥
ద్వేష్యో న సాధుర్భవతి న మేధావీ న పణ్డితః  ।
ప్రియే  శుభాని కర్మాణి ద్వేష్యే పాపాని భారత ॥ ౪॥
న స క్షయో మహారాజ యః క్షయో వృద్ధిమావహేత్  ।
క్షయః స త్విహ మన్తవ్యో యం లబ్ధ్వా  బహు నాశయేత్ ॥ ౫॥
సమృద్ధా గుణతః కే చిద్భవన్తి ధనతోఽపరే ।
ధనవృద్ధాన్గుణైర్హీనాన్ధృతరాష్ట్ర       వివర్జయేత్  ॥౬॥
ధృతరాష్ట్ర  ఉవాచ ।
సర్వం త్వమాయతీయుక్తం భాషసే ప్రాజ్ఞసమ్మతమ్   ।
న చోత్సహే సుతం త్యక్తుం యతో ధర్మస్తతో జయః ॥ ౭॥

44 sanskritdocuments.org



విదుర నీతి

విదుర ఉవాచ ।
స్వభావగుణసమ్పన్నో న జాతు వినయాన్వితః ।
సుసూక్ష్మమపి భూతానాముపమర్దం  ప్రయోక్ష్యతే  ॥౮॥
పరాపవాద నిరతాః పరదుఃఖోదయేషు చ ।
పరస్పరవిరోధే చ యతన్తే సతతోథితాః ॥౯॥
స దోషం దర్శనం యేషాం సంవాసే సుమహద్భయమ్ ।
అర్థాదానే  మహాన్దోషః  ప్రదానే  చ మహద్భయమ్ ॥ ౧౦॥
యే పాపా ఇతి విఖ్యాతాః సంవాసే పరిగర్హితాః  ।
యుక్తాశ్చాన్యైర్మహాదోషైర్యే   నరాస్తాన్వివర్జయేత్  ॥ ౧౧॥
నివర్తమానే సౌహార్దే ప్రీతిర్నీచే  ప్రణశ్యతి  ।
యాచైవ  ఫలనిర్వృత్తిః సౌహృదే చైవ  యత్సుఖమ్ ॥ ౧౨॥
యతతే చాపవాదాయయత్నమారభతే క్షయే ।
అల్పేఽప్యపకృతే మోహాన్న శాన్తిముపగచ్ఛతి ॥ ౧౩॥
తాదృశైః  సఙ్గతం  నీచైర్నృశంసైరకృతాత్మభిః   ।
నిశామ్య నిపుణం బుద్ధ్యా  విద్వాన్దూరాద్వివర్జయేత్   ॥ ౧౪॥
యోజ్ఞాతిమనుగృహ్ణాతి   దరిద్రం  దీనమాతురమ్ ।
సపుత్రపశుభిర్వృద్ధిం   యశశ్చావ్యయమశ్నుతే ॥ ౧౫॥
జ్ఞాతయో  వర్ధనీయాస్తైర్య   ఇచ్ఛన్త్యాత్మనః శుభమ్ ।
కులవృద్ధిం  చ రాజేన్ద్ర  తస్మాత్సాధు సమాచర ॥ ౧౬॥
శ్రేయసా యోక్ష్యసే రాజన్కుర్వాణో జ్ఞాతిసత్క్రియామ్  ।
విగుణా హ్యపి సంరక్ష్యా జ్ఞాతయో  భరతర్షభ  ॥ ౧౭॥
కిం పునర్గుణవన్తస్తే   త్వత్ప్రసాదాభికాఙ్క్షిణః  ।
ప్రసాదం  కురు దీనానాం పాణ్డవానాం  విశాం పతే ॥ ౧౮॥
దీయన్తాం గ్రామకాః  కే చిత్తేషాం వృత్త్యర్థమీశ్వర  ।
ఏవం లోకే యశఃప్రాప్తో  భవిష్యత్సి నరాధిప ॥ ౧౯॥
వృద్ధేన  హి త్వయా కార్యం పుత్రాణాం  తాత రక్షణమ్ ।
మయాచాపి హితం వాచ్యం విద్ధి మాం త్వద్ధితైషిణమ్   ॥౨౦॥

జ్ఞాతిభిర్విగ్రహస్తాత   న కర్తవ్యో భవార్థినా  ।
సుఖాని సహ భోజ్యాని జ్ఞాతిభిర్భరతర్షభ   ॥౨౧॥
సమ్భోజనం సఙ్కథనం సమ్ప్రీతిశ్ చ పరస్పరమ్ ।
జ్ఞాతిభిః  సహ కార్యాణి న విరోధః కథం చన ॥౨౨॥
జ్ఞాతయస్తారయన్తీహ  జ్ఞాతయో  మజ్జయన్తి  చ ।
సువృత్తాస్తారయన్తీహ దుర్వృత్తా మజ్జయన్తి  చ ॥౨౩॥
సువృత్తో భవ రాజేన్ద్ర  పాణ్డవాన్ప్రతి  మానద ।
అధర్షణీయః  శత్రూణాం  తైర్వృతస్త్వం  భవిష్యసి ॥౨౪॥
శ్రీమన్తం  జ్ఞాతిమాసాద్య యో జ్ఞాతిరవసీదతి  ।
దిగ్ధహస్తం  మృగ ఇవ స ఏనస్తస్య విన్దతి  ॥౨౫॥
పశ్చాదపి నరశ్రేష్ఠ  తవ తాపో భవిష్యతి ।
తాన్వా హతాన్సుతాన్వాపి శ్రుత్వా  తదనుచిన్తయ ॥౨౬॥
యేన ఖట్వాం సమారూఢః పరితప్యేత కర్మణా ।
ఆదావేవ న తత్కుర్యాదధ్రువే  జీవితే సతి ॥౨౭॥
న కశ్చిన్నాపనయతే పుమానన్యత్ర భార్గవాత్  ।
శేషసమ్ప్రతిపత్తిస్తు బుద్ధిమత్స్వేవ  తిష్ఠతి  ॥౨౮॥
దుర్యోధనేన యద్యేతత్పాపం తేషు పురా కృతమ్ ।
త్వయా తత్కులవృద్ధేన  ప్రత్యానేయం  నరేశ్వర ॥౨౯॥
తాంస్త్వం పదే ప్రతిష్ఠాప్య   లోకే విగతకల్మషః ।
భవిష్యసి నరశ్రేష్ఠ  పూజనీయో మనీషిణామ్ ॥ ౩౦॥
సువ్యాహృతాని ధీరాణాం ఫలతః ప్రవిచిన్త్య  యః ।
అధ్యవస్యతి కార్యేషు చిరం యశసి తిష్ఠతి  ॥ ౩౧॥
అవృత్తిం వినయో హన్తి హన్త్యనర్థం  పరాక్రమః  ।
హన్తి నిత్యం క్షమా క్రోధమాచారో  హన్త్యలక్షణమ్ ॥ ౩౨॥
పరిచ్ఛదేన క్షత్రేణ  వేశ్మనా పరిచర్యయా ।
పరీక్షేత కులం రాజన్భోజనాచ్ఛాదనేన చ ॥ ౩౩॥
యయోశ్చిత్తేన వా చిత్తం నైభృతం  నైభృతేన  వా ।
సమేతి ప్రజ్ఞయా   ప్రజ్ఞా  తయోర్మైత్రీ  న జీర్యతే ॥ ౩౪॥

దుర్బుద్ధిమకృతప్రజ్ఞం    ఛన్నం కూపం తృణైరివ  ।
వివర్జయీత  మేధావీ తస్మిన్మైత్రీ  ప్రణశ్యతి  ॥ ౩౫॥
అవలిప్తేషు మూర్ఖేషు  రౌద్రసాహసికేషు  చ ।
తథైవాపేత  ధర్మేషు న మైత్రీమాచరేద్బుధః   ॥ ౩౬॥
కృతజ్ఞం  ధార్మికం సత్యమక్షుద్రం  దృఢభక్తికమ్ ।
జితేన్ద్రియం  స్థితం  స్థిత్యాం  మిత్రమత్యాగి  చేష్యతే ॥ ౩౭॥
ఇన్ద్రియాణామనుత్సర్గో  మృత్యునా న విశిష్యతే ।
అత్యర్థం  పునరుత్సర్గః  సాదయేద్దైవతాన్యపి  ॥ ౩౮॥
మార్దవం  సర్వభూతానామనసూయా క్షమా ధృతిః ।
ఆయుష్యాణి బుధాః ప్రాహుర్మిత్రాణాం   చావిమాననా ॥ ౩౯॥
అపనీతం సునీతేనయోఽర్థం  ప్రత్యానినీషతే  ।
మతిమాస్థాయ  సుదృఢాం తదకాపురుష వ్రతమ్  ॥ ౪౦॥
ఆయత్యాం ప్రతికారజ్ఞస్తదాత్వే    దృఢనిశ్చయః ।
అతీతే కార్యశేషజ్ఞో నరోఽర్థైర్న  ప్రహీయతే  ॥ ౪౧॥
కర్మణా మనసా వాచా యదభీక్ష్ణం  నిషేవతే ।
తదేవాపహరత్యేనం తస్మాత్కల్యాణమాచరేత్ ॥ ౪౨॥
మఙ్గలాలమ్భనం  యోగః శ్రుతముత్థానమార్జవమ్    ।
భూతిమేతాని కుర్వన్తి సతాం చాభీక్ష్ణ దర్శనమ్ ॥ ౪౩॥
అనిర్వేదః శ్రియో మూలం దుఃఖనాశే సుఖస్య చ ।
మహాన్భవత్యనిర్విణ్ణః  సుఖం చాత్యన్తమశ్నుతే ॥ ౪౪॥
నాతః శ్రీమత్తరం  కిం చిదన్యత్పథ్యతమం తథా ।
ప్రభ  విష్ణోర్యథా  తాత క్షమా సర్వత్ర సర్వదా ॥ ౪౫॥
క్షమేదశక్తః సర్వస్య శక్తిమాన్ధర్మకారణాత్   ।
అర్థానర్థౌ  సమౌ యస్య తస్య నిత్యం క్షమా హితా ॥ ౪౬॥
యత్సుఖం సేవమానోఽపి ధర్మార్థాభ్యాం  న హీయతే ।
కామం తదుపసేవేత న మూఢ వ్రతమాచరేత్  ॥ ౪౭॥

దుఃఖార్తేషు ప్రమత్తేషు  నాస్తికేష్వలసేషు చ ।
న శ్రీర్వసత్యదాన్తేషు  యే చోత్సాహ వివర్జితాః  ॥ ౪౮॥
ఆర్జవేన  నరం యుక్తమార్జవాత్సవ్యపత్రపమ్   ।
అశక్తిమన్తం మన్యన్తో ధర్షయన్తి  కుబుద్ధయః  ॥ ౪౯॥
అత్యార్యమతిదాతారమతిశూరమతివ్రతమ్  ।
ప్రజ్ఞాభిమానినం   చైవ  శ్రీర్భయాన్నోపసర్పతి  ॥ ౫౦॥
అగ్నిహోత్రఫలా  వేదాః శీలవృత్తఫలం శ్రుతమ్  ।
రతిపుత్ర ఫలా దారా దత్తభుక్త ఫలం ధనమ్ ॥ ౫౧॥
అధర్మోపార్జితైరర్థైర్యః    కరోత్యౌర్ధ్వ  దేహికమ్ ।
న స తస్య ఫలం ప్రేత్య  భుఙ్క్తేఽర్థస్య   దురాగమాత్ ॥ ౫౨॥
కానార వనదుర్గేషు  కృచ్ఛ్రాస్వాపత్సు సమ్భ్రమే ।
ఉద్యతేషు చ శస్త్రేషు  నాస్తి శేషవతాం భయమ్ ॥ ౫౩॥
ఉత్థానం  సంయమో దాక్ష్యమప్రమాదో  ధృతిః స్మృతిః ।
సమీక్ష్య చ సమారమ్భో విద్ధి మూలం భవస్య తత్ ॥ ౫౪॥
తపోబలం తాపసానాం బ్రహ్మ  బ్రహ్మవిదాం  బలమ్ ।
హింసా బలమసాధూనాం క్షమాగుణవతాం బలమ్ ॥ ౫౫॥
అష్టౌ తాన్యవ్రతఘ్నాని  ఆపోమూలం ఫలం పయః ।
హవిర్బ్రాహ్మణ కామ్యా చ గురోర్వచనమౌషధమ్ ॥ ౫౬॥
న తత్పరస్య సన్దధ్యాత్ప్రతికూలం  యదాత్మనః ।
సఙ్గ్రహేణైష   ధర్మః స్యాత్కామాదన్యః ప్రవర్తతే   ॥ ౫౭॥
అక్రోధేన  జయేత్క్రోధమసాధుం సాధునా జయేత్ ।
జయేత్కదర్యం దానేన జయేత్సత్యేన చానృతమ్ ॥ ౫౮॥
స్త్రీ ధూర్తకేఽలసే భీరౌ చణ్డే పురుషమానిని ।
చౌరే కృతఘ్నే విశ్వాసో న కార్యో న చ నాస్తికే ॥ ౫౯॥
అభివాదనశీలస్య నిత్యం వృద్ధోపసేవినః  ।
చత్వారి సమ్ప్రవర్ధన్తే   కీర్తిరాయుర్యశోబలమ్  ॥౬౦॥
అతిక్లేశేన  యేఽర్థాః  స్యుర్ధర్మస్యాతిక్రమేణ   చ ।

అరేర్వా ప్రణిపాతేన  మా స్మ తేషు మనః కృథాః ॥౬౧॥
అవిద్యః పురుషః శోచ్యః శోచ్యం మిథునమప్రజమ్  ।
నిరాహారాః ప్రజాః  శోచ్యాః శోచ్యం రాష్ట్రమరాజకమ్  ॥౬౨॥
అధ్వా జరా దేహవతాం పర్వతానాం జలం జరా ।
అసమ్భోగో జరా స్త్రీణాం  వాక్షల్యం మనసో జరా ॥౬౩॥
అనామ్నాయ మలా వేదా బ్రాహ్మణస్యావ్రతం   మలమ్ ।
కౌతూహలమలా సాధ్వీ విప్రవాస  మలాః స్త్రియః  ॥౬౪॥
సువర్ణస్య  మలం రూప్యం రూప్యస్యాపి మలం త్రపు  ।
జ్ఞేయం  త్రపు  మలం సీసం సీసస్యాపి మలం మలమ్ ॥౬౫॥
న స్వప్నేన జయేన్నిద్రాం  న కామేన స్త్రియం  జయేత్ ।
నేన్ధనేన  జయేదగ్నిం న పానేన సురాం జయేత్ ॥౬౬॥
యస్య దానజితం మిత్రమమిత్రా  యుధి నిర్జితాః  ।
అన్నపానజితా దారాః సఫలం తస్య జీవితమ్ ॥౬౭॥
సహస్రిణోఽపి  జీవన్తి జీవన్తి శతినస్తథా ।
ధృతరాష్ట్రం  విముఞ్చేచ్ఛాం న కథం చిన్న జీవ్యతే ॥౬౮॥
యత్పృథివ్యాం వ్రీహి  యవం హిరణ్యం పశవః స్త్రియః  ।
నాలమేకస్య తత్సర్వమితి పశ్యన్న ముహ్యతి ॥౬౯॥
రాజన్భూయో బ్రవీమి  త్వాం పుత్రేషు  సమమాచర ।
సమతా యది తే రాజన్స్వేషు పాణ్డుసుతేషు  చ ॥ ౭౦॥
॥ ఇతి శ్రీమహాభారతే  ఉద్యోగపర్వణి ప్రజాగరపర్వణి
విదురవాక్యే ఏకోనచత్వారింశోఽధ్యాయః ॥ ౩౯॥

అధ్యాయః ౪౦
విదుర ఉవాచ ।
యోఽభ్యర్థితః  సద్భిరసజ్జమానః
కరోత్యర్థం  శక్తిమహాపయిత్వా  ।
క్షిప్రం  యశస్తం సముపైతి  సన్తమలం
ప్రసన్నా  హి సుఖాయ సన్తః ॥ ౧॥

మహాన్తమప్యర్థమధర్మయుక్తం
యః సన్త్యజత్యనుపాక్రుష్ట  ఏవ ।
సుఖం స దుఃఖాన్యవముచ్య శేతే
జీర్ణాం  త్వచం సర్ప ఇవావముచ్య ॥౨॥
అనృతం చ సముత్కర్షే రాజగామి చ పైశునమ్  ।
గురోశ్చాలీక నిర్బన్ధః  సమాని బ్రహ్మహత్యయా  ॥ ౩॥
అసూయైక  పదం మృత్యురతివాదః శ్రియో  వధః ।
అశుశ్రూషా  త్వరా శ్లాఘా  విద్యాయాః శత్రవస్త్రయః   ॥ ౪॥
సుఖార్థినః  కుతో విద్యా నాస్తి విద్యార్థినః  సుఖమ్ ।
సుఖార్థీ వా త్యజేద్విద్యాం విద్యార్థీ వా సుఖం త్యజేత్ ॥ ౫॥
నాగ్నిస్తృప్యతి కాష్ఠానాం  నాపగానాం మహోదధిః ।
నాన్తకః సర్వభూతానాం న పుంసాం వామలోచనా ॥౬॥
ఆశా ధృతిం హన్తి సమృద్ధిమన్తకః
క్రోధః  శ్రియం  హన్తి యశః కదర్యతా ।
అపాలనం హన్తి పశూంశ్చ రాజన్న్
ఏకః క్రుద్ధో  బ్రాహ్మణో  హన్తి రాష్ట్రమ్  ॥ ౭॥
అజశ్చ కాంస్యం చ రథశ్చ నిత్యం
మధ్వాకర్షః  శకునిః శ్రోత్రియశ్   చ ।
వృద్ధో జ్ఞాతిరవసన్నో  వయస్య
ఏతాని తే సన్తు గృహే సదైవ  ॥౮॥
అజోక్షా చన్దనం  వీణా ఆదర్శో మధుసర్పిషీ ।
విషమౌదుమ్బరం శఙ్ఖః  స్వర్ణం  నాభిశ్చ రోచనా ॥౯॥
గృహే స్థాపయితవ్యాని  ధన్యాని మనురబ్రవీత్  ।
దేవ బ్రాహ్మణ  పూజార్థమతిథీనాం  చ భారత ॥ ౧౦॥
ఇదం చ త్వాం సర్వపరం బ్రవీమి
పుణ్యం పదం తాత మహావిశిష్టమ్  ।
న జాతు కామాన్న భయాన్న లోభాద్
ధర్మం త్యజేజ్జీవితస్యాపి  హేతోః ॥ ౧౧॥

నిత్యో ధర్మః సుఖదుఃఖే త్వనిత్యే
నిత్యో జీవో ధాతురస్య త్వనిత్యః ।
త్యక్త్వానిత్యం ప్రతితిష్ఠస్వ   నిత్యే
సన్తుష్య త్వం తోష పరో హి లాభః ॥ ౧౨॥
మహాబలాన్పశ్య మనానుభావాన్
ప్రశాస్య  భూమిం ధనధాన్య పూర్ణామ్  ।
రాజ్యాని హిత్వా విపులాంశ్చ భోగాన్
గతాన్నరేన్ద్రాన్వశమన్తకస్య  ॥ ౧౩॥
మృతం పుత్రం  దుఃఖపుష్టం  మనుష్యా
ఉత్క్షిప్య  రాజన్స్వగృహాన్నిర్హరన్తి   ।
తం ముక్తకేశాః కరుణం రుదన్తశ్
చితామధ్యే కాష్ఠమివ  క్షిపన్తి ॥ ౧౪॥
అన్యో ధనం ప్రేతగతస్య  భుఙ్క్తే
వయాంసి చాగ్నిశ్చ శరీరధాతూన్ ।
ద్వాభ్యామయం సహ గచ్ఛత్యముత్ర
పుణ్యేన పాపేన చ వేష్ట్యమానః  ॥ ౧౫॥
ఉత్సృజ్య వినివర్తన్తే  జ్ఞాతయః  సుహృదః సుతాః ।
అగ్నౌ ప్రాస్తం   తు పురుషం కర్మాన్వేతి స్వయం కృతమ్ ॥ ౧౬॥
అస్మాల్లోకాదూర్ధ్వమముష్య   చాధో
మహత్తమస్తిష్ఠతి  హ్యన్ధకారమ్  ।
తద్వై  మహామోహనమిన్ద్రియాణాం
బుధ్యస్వ మా త్వాం ప్రలభేత  రాజన్ ॥ ౧౭॥
ఇదం వచః శక్ష్యసి చేద్యథావన్
నిశమ్య సర్వం ప్రతిపత్తుమేవమ్  ।
యశః పరం ప్రాప్స్యసి  జీవలోకే
భయం న చాముత్ర న చేహ తేఽస్తి ॥ ౧౮॥
ఆత్మా నదీ భారత పుణ్యతీర్థా
సత్యోదకా ధృతికూలా దమోర్మిః ।
తస్యాం స్నాతః పూయతే పుణ్యకర్మా

పుణ్యో హ్యాత్మా నిత్యమమ్భోఽమ్భ ఏవ ॥ ౧౯॥
కామక్రోధగ్రాహవతీం   పఞ్చేన్ద్రియ  జలాం నదీమ్ ।
కృత్వా ధృతిమయీం నావం జన్మ దుర్గాణి  సన్తర ॥౨౦॥
ప్రజ్ఞా  వృద్ధం  ధర్మవృద్ధం  స్వబన్ధుం
విద్యా వృద్ధం  వయసా చాపి వృద్ధమ్  ।
కార్యాకార్యే పూజయిత్వా ప్రసాద్య
యః సమ్పృచ్ఛేన్న స ముహ్యేత్కదా చిత్ ॥౨౧॥
ధృత్యా శిశ్నోదరం రక్షేత్పాణిపాదం చ చక్షుషా ।
చక్షుః శ్రోత్రే  చ మనసా మనో వాచం చ కర్మణా ॥౨౨॥
నిత్యోదకీ నిత్యయజ్ఞోపవీతీ
నిత్యస్వాధ్యాయీ పతితాన్న వర్జీ ।
ఋతం బ్రువన్గురవే   కర్మ కుర్వన్
న బ్రాహ్మణశ్చ్యవతే  బ్రహ్మలోకాత్  ॥౨౩॥
అధీత్య వేదాన్పరిసంస్తీర్య చాగ్నీన్
ఇష్ట్వా  యజ్ఞైః  పాలయిత్వా ప్రజాశ్  చ ।
గోబ్రాహ్మణార్థే  శస్త్రపూతాన్తరాత్మా
హతః సఙ్గ్రామే  క్షత్రియః  స్వర్గమేతి  ॥౨౪॥
వైశ్యోఽధీత్య  బ్రాహ్మణాన్క్షత్రియాంశ్    చ
ధనైః  కాలే సంవిభజ్యాశ్రితాంశ్  చ ।
త్రేతా  పూతం ధూమమాఘ్రాయ  పుణ్యం
ప్రేత్య  స్వర్గే దేవ సుఖాని భుఙ్క్తే ॥౨౫॥
బ్రహ్మక్షత్రం   వైశ్య  వర్ణం  చ శూద్రః
క్రమేణైతాన్న్యాయతః   పూజయానః ।
తుష్టేష్వేతేష్వవ్యథో  దగ్ధపాపస్
త్యక్త్వా దేహం స్వర్గసుఖాని  భుఙ్క్తే ॥౨౬॥
చాతుర్వర్ణ్యస్యైష   ధర్మస్తవోక్తో
హేతుం చాత్ర బ్రువతో  మే నిబోధ ।
క్షాత్రాద్ధర్మాద్ధీయతే    పాణ్డుపుత్రస్ 
తం త్వం రాజన్రాజధర్మే  నియుఙ్క్ష్వ  ॥౨౭॥

ధృతరాష్ట్ర  ఉవాచ ।
ఏవమేతద్యథా మాం త్వమనుశాసతి నిత్యదా ।
మమాపి చ మతిః సౌమ్య భవత్యేవం యథాత్థ మామ్ ॥౨౮॥
సా తు బుద్దిః  కృతాప్యేవం పాణ్డవాన్రప్తి    మే సదా ।
దుర్యోధనం సమాసాద్య పునర్విపరివర్తతే ॥౨౯॥
న దిష్టమభ్యతిక్రాన్తుం   శక్యం మర్త్యేన కేన చిత్ ।
దిష్టమేవ  కృతం మన్యే పౌరుషం తు నిరర్థకమ్  ॥ ౩౦॥
॥ ఇతి శ్రీమాహాభారతే  ఉద్యోగపర్వణి ప్రజాగరపర్వణి
విదురవాక్యే చత్వారింశోఽధ్యాయః ॥ ౪౦॥
ఇతి విదుర నీతి సమాప్తా ॥

